
སྔོན་བརྗོད།

འབྲུག་རྒྱལ་ཁབ་འདི་ནང་ ངག་ཐོག་རྩོམ་རིག་མང་རབས་ཅིག་ཡོད། དེ་ཚུ་ལུ་གཏམ་ 

གཏམ་རྒྱུད་ སྲུང་ སྒྲུང་ཟེར་སླབ་སྲོལ་ཚུ་ཡོདཔ་ཨིན། འབྲུག་གི་ལུང་ཕྱོགས་ག་རའི་ནང་ 

ཕམ་རྒན་ཤོས་ཚུ་གིས་ ཕྱི་རུ་ལྟོ་ཟ་ཚར་ཞིན་ན་ ཉལ་བར་མ་འགྱོ་བའི་བར་ན་ ཁག་ཆེ་བའི་

ལཱ་གཞན་འབད་དགོཔ་མེདཔ་ད་ལུ་ དུས་ཚོད་མང་ཤོས་ར་ ཨ་ལུ་ཚུ་ལུ་ སྲུང་བཏང་སྟེ་ 

དུས་ཚོད་རྫོགས་བཅུགཔ་ཨིན། སྲུང་འདི་ ལུང་ཕྱོགས་སོ་སོའི་ཁ་སྐད་ནང་གཏང་དོ་ཡོདཔ་

ལས་ ཨ་ལུ་ཚུ་ལུ་ཡང་ སྤྲོ་བ་སྦོམ་སྦེ་ར་འབྱུངམ་ཨིན། དེ་འབདཝ་ད་ འཕྲལ་འཕྲལ་ འདྲེ་

དང་ སྲིནམོ་ བདུད་དང་ རོ་ལང་གི་སྲུང་ཚུ་གིས་ ཨ་ལུ་ཚུ་ འདྲོག་བཅུག་སྟེ་ སྤང་མ་

ཆོད་ནི་དང་ གཉིད་ལོག་མ་ཚུགསཔ་ཡང་འགྱོ་ནི་ཡོད།

འབྲུག་གི་ཁ་རྒྱུན་གྱི་སྲུང་ཚུ་ ཡིག་ཐོག་ལུ་གངམ་བཀོད་མ་ཚུགས་པར་ཡོད་ནི་འདི་གིས་ 

སྲུང་དེ་ཚུ་ མགྱོགས་པ་ར་ཡལ་ནིའི་ཉེན་ཁ་ཡོདཔ་ལས་ ད་རེས་རྫོང་ཁའི་ནང་སླབ་སྲོལ་

ཡོད་མི་དང་ ལུང་ཕྱོགས་སོ་སོའི་ཁ་ནང་སླབ་སྲོལ་ཡོད་མི་ཁ་རྒྱུན་གྱི་སྲུང་སྣ་ཚུ་ལས་ བསྡུ་

ལེན་འབད་མི་དག་པ་ཅིག་ རྫོང་ཁ་གོང་འཕེལ་ལྷན་ཚོགས་ཀྱི་ཁ་ཐུག་ལས་ རྫོང་ཁའི་ཡིག་

ཐོག་ལུ་བཀོད་དེ་ པར་སྐྲུན་འབདཝ་ཨིན།

ཁ་རྒྱུན་གྱི་སྲུང་ཚུ་ རྫོང་ཁའི་ཡིག་ཐོག་ལུ་བཀོདཔ་ད་ མིང་ཚིག་ག་དེ་འཇམ་འཇམ་ 

ལག་ལེན་འཐབ་སྟེ་ཡོད། སྲུང་དེབ་འདི་ ཨ་ལུ་ཆུང་ཀུ་ཚུ་གིས་ཡང་ལྷག་ཚུགསཔ་མ་ཚད་ 

གོ་བ་ཡང་ འཇམ་ཏོག་ཏོ་ལེན་ཚུགསཔ་ལས་ ཨ་ལུ་ཚུ་གིས་ སྤྲོ་བ་ལེན་ཏེ་ ལྷག་འོང་མནོ་

བའི་རེ་བ་ཡོད།

སྲུང་དེབ་འདི་ནང་གི་སྲུང་སྣ་ཚུ་ མང་ཤོས་ར་ འགོ་བཙུགསཔ་ད་ གཡུས་ཁ་ལུ་སླབ་

སྲོལ་ཡོད་དོ་བཟུམ་ ཧེ་མ་ ཧེ་མ་ ཡང་ན་ དང་ཕུ་དིང་ཕུའི་དུས་ཅིག་ནང་ ཟེར་ གཡུས་



སྐད་སོ་སོའི་ནང་ ངོ་མ་སྦེ་ སླབ་སྲོལ་ཡོད་དོ་བཟུམ་སྦེ་ར་ འགོ་བཙུགས་ཏེ་ཡོད། དེ་མ་

ཚད་ སྲུང་ཚུ་ཡང་ མང་ཤོས་ར་ རྒྱལ་པོའི་བུ་དང་ཕྱུག་པོའི་བུ་ རྩ་རྒས་དང་སྤྱང་ཀ་ཚུ་

དང་ སེམས་ཅན་ཚུ་གི་སྐོར་ལས་ཡོདཔ་མ་ཚད་ སྲིནམོ་དང་འདྲེ་གི་སྐོར་ལས་ཡང་ དུམ་

གྲ་རེ་ཡོད། ཁ་རྒྱུན་སྲུང་སྣ་ལ་ལུ་ཅིག་ འགོ་བཙུགསཔ་ད་ མ་འདྲ་རུང་ མཇུག་བསྡུཝ་ད་ 

ཅོག་འཐད་མི་དང་ ལ་ལུ་ཅིག་འགོ་བཙུགས་ཐངས་ཅོག་འཐད་རུང་ མཇུག་བསྡུཝ་ད་ དུམ་

གྲ་རེ་ མ་འདྲ་བའི་ཁྱད་པར་ཡོད་མི་ཡང་འདུག།

དེ་ཚུ་ སྲུང་གཅིག་ར་འབད་རུང་ ཁ་མ་འདྲཝ་ཚུ་གི་ཐོག་ལས་ བརྡ་དོན་སྤྲོདཔ་ད་གི་

ཁྱད་པར་དང་ ཁ་མ་འདྲཝ་ཚུ་གི་ཐོག་ལས་ ཁ་རྒྱུན་རྐྱབ་སྟེ་འགྱོཝ་ད་ བློ་རིག་ཅནམ་ཚུ་

གིས་ སྤྲོས་བཏགས་བཏགསཔ་བཟུམ་ཡང་ཚོརཝ་ཨིན་མས།

ད་རེས་ སྲུང་སྣ་དག་པ་ཅིག་གི་དེབ་ཆུང་ ༣ ཡིག་ཐོག་ལུ་བཀོད་དེ་ པར་སྐྲུན་འབད་

ཚུགས་ནི་འདི་གིས་ འབྲུག་པའི་ངག་རྒྱུན་སྲུང་སྣ་ཚུ་ མ་ཡལ་བར་བཞག་ནི་ལུ་ ཕན་

ཐོགསཔ་མ་ཚད་ ཨ་ལུ་ཚུ་གིས་ སྲུང་ལུ་སྤྲོ་བའི་ཐོག་ལས་ རྫོང་ཁའི་མིང་ཚིག་དང་ ཡིག་

སྡེབ་ཚུ་ ཞོར་ཁར་ ཤེས་ཚུགས་པའི་ཕན་ཐོགས་ཡོད། འབྲུག་པའི་ཁ་རྒྱུན་ལུ་ཡོད་པའི་སྲུང་

སྣ་ཚུ་ ད་ལས་ཕར་ཡང་འཕྲོ་མཐུད་དེ་ར་ གང་མང་ཡིག་ཐོག་བཀོད་དེ་བཀྲམ་སྤེལ་འབད་

ནིའི་རེ་བ་ཡོད། དཔེ་དེབ་འདི་གིས་ འབྲུག་གི་སྲོལ་རྒྱུན་དང་རྫོང་ཁའི་སྐད་ཡིག་གོང་འཕེལ་

དང་གཅིག་ཁར་ ཨ་ལུ་ཚུ་གི་རྫོང་ཁ་འབྲི་ལྷག་ཤེས་ཡོན་ལུ་ཕན་ཐོགས་ཚུགས་པའི་རེ་སྨོན་

དང་བཅས་ ཆུ་འབྲུག་ཟླ་ ༣ ཚེས་ ༢༨ འམ་སྤྱི་ལོ་ ༢༠༡༢ ཟླ་ ༥ ཚེས་ ༡༨ ལུ།

རྫོང་ཁ་གོང་འཕེལ་ལྷན་ཚོགས།

ཨཔ་སྟ་རི་ལ།

དང་ཕུ་ གཡུས་ཚན་ཆུང་ཀུ་ཅིག་གི་ཟུར་ཁ་ལུ་ སྦ་སྒོར་ཅིག་ནང་ 
ཨཔ་སྟ་རི་ལ་དང་ ཨམ་ཚི་ལུ་མོ་ཟེར་མི་གཉིས་ཡོདཔ་མས། ཁོང་
གཉིས་ལུ་ བུ་སྒོང་རྡོག་ལ་དང་ བུམོ་བལ་ཟམོ་ཟེར་གཉིས་ཡོད་དོ་
མས། ཁོང་བཟའ་ཚང་བཞིཔོ་འདི་ ག་ཅི་དེ་ཅིག་ དགའ་ཏོག་ཏོ་
སྦེ་སྡོད་དེ་ ལོ་དག་པ་ཅིག་ར་ ཡར་སོམ་མས། དེ་ལས་ ཉིནམ་
ཅིག་འབདཝ་ད་ ཨཔ་སྟ་རི་ལ་འདི་ནགས་ཚལ་ནང་ ཤིང་འཐུ་བར་
སོང་སྟེ་ ཤིང་བཀག་སྡོད་པའི་བར་ན་ སྟ་རི་གིས་རྐངམ་གུ་ཕོག་
སྟེ་ ཨཔ་སྟ་རི་ལ་འདི་ཤི་སོ་ནུག།



8

8

དེ་ལས་ ཨཔ་སྟ་རི་ལ་འདི་ འོང་ནི་ར་མེད་པར་ ཨའི་གིས་ དེ་
སྦེ་སླབ་ནུག དབའི་ ང་བཅས་རའི་ ཨཔ་སྟ་རི་ལ་འདི་ ཤིང་འཐུ་
བར་སོང་ཞིནམ་ལས་ ལོག་འོང་ནི་ར་མིན་འདུག བུ་སྒོང་རྡོག་ལ་ 
ཁྱོད་ཀྱིས་ ཨཔ་བལྟ་བར་སོང་ཟེར་བཏང་ད་ནུག བུ་འདི་ ཨཔ་
བལྟ་བར་འགྱོ་བའི་ཚེ་ ལམ་ཁ་ལུ་ རྡོ་ཆུང་ཀུ་ཅིག་ལས་རྦོབ་རིལ་
སོང་སྟེ་ བུ་སྒོང་རྡོག་ལ་ འདི་ཁ་ར་བཅག་སྟེ་ཤི་སོ་ནུག དོ་རུང་ 
ཨམ་འདི་གིས་ ཨཔ་སྟ་རི་ལ་ འོང་ནི་མིན་འདུག་ཟེརན་ བུ་སྒོང་
རྡོག་ལ་ཡང་ འོང་ནི་མིན་འདུག བུམོ་ཁྱོད་ ཨཔ་དང་ཕོ་རྒནམ་ 
བལྟ་བར་སོང་ཟེར་སླབ་སྦེ་ བུམོ་བལ་ཟམོ་དེ་བཏང་ད་ནུག། 

དེ་ལས་ བུམོ་དེ་ ཨཔ་དང་ཕོ་རྒནམ་བལྟ་བར་ ཁྱིམ་ཐོག་
ཁར་འཛེགས་ཏེ་ བལྟ་སྡོདཔ་ཅིག་གི་བར་ན་ རླུང་མ་ཤུགས་ཅན་
ཅིག་འཕུ་སྟེ་ བུམོ་བལ་ཟམོ་དེ་ཡང་ རླུང་གིས་ འཕྱགས་བདའ་
ཆི་ནུག དེ་ལས་ ཨམ་ཚི་ལུ་མོ་འདི་ དང་པ་ར་ ཨཔ་སྟ་རི་ལ་
དང་ བུ་སྒོང་རྡོག་གཉིས་ འོང་ནི་མིན་འདུག་ཟེརན་ ད་ བུམོ་
བལ་ཟམོ་ཡང་ འོང་ནི་མིན་འདུག་ཟེར་ གནམ་མེད་ས་མེད་

དབུགས་འགམ་སྟེ་ ཐབ་གུ་འཛེགས་ཏེ་བལྟ་བའི་ཚེ་ ཐབ་ཁའི་
མེ་གིས་ ཨམ་ཚི་ལུ་མོ་འདི་ཡང་ བཞུ་ཡར་སོ་ནུག དེ་ལས་ ཚི་
ལུའི་མེ་གིས་སྦེ་ མོ་རའི་སྦ་སྒོར་ཡང་ མེ་འབར་ཏེ་འཚིགས་སོ་
ནུག དེ་ལས་ ལུང་པའི་མདའ་ལས་ཡར་ ར་མཇུག་རྡུམ་ཅིག་
འོངས་ཏེ་ སླེ་སླེ་ཟེར་སླབ། ལུང་པའི་ཕུ་ལས་མར་ རྫོགས་པའི་
སངས་རྒྱས་བྱོན་ནུག་གོ།  །།

ཕྱག་སྒརཔ་གནག་རྒྱས་ལའི་ཨབ་བསོད།

ཧེ་མ་ གཡུས་ཅིག་ནང་ རྒྱལཔོ་ བང་ཆེ་དྲགས་ཅིག་ཡོདཔ་མས། 
རྒྱལཔོ་དེ་ལུ་ ཕྱག་སྒརཔ་གསུམ་ཡོདཔ་ཨིན་མས། ཁོང་གསུམ་
ལས་ དང་པ་གི་མིང་གནག་རྒྱས་ལ་དང་ གཉིས་པའི་མིང་ དམར་
རྒྱས་ལ། གསུམ་པའི་མིང་ དཀར་རྒྱས་ལ་ཟེར་སླབ་དོ་ཡོདཔ་
ཨིན་མས། ནམ་ཅིག་འབདཝ་ད་ རྒྱལཔོ་གིས་ དཀར་རྒྱས་ལ་
ལུ་ དབའི་ ཨཔ་དཀར་རྒྱས་ལ་ ནཱ་ཤོག་ཟེར་གསུངས་གསུངསམ་
མས། དེ་ལས་ དཀར་རྒྱས་ལ་གིས་ ལགས་ཟེར་ཞུ་སྦེ་སྐུ་མདུན་
ལུ་བཅར་ནུག།



11

11

དེ་ལས་ རྒྱལཔོ་གིས་ཁོ་ལུ་ ཁྱོད་གནམ་མེད་ས་མེད་ མཁས་
དྲགས་ཅིག་ཨིན་མས། ནུབ་སྲིན་པོའི་གཡུས་ཁར་ སོང་ཞིནམ་
ལས་ ལྡེ་མིག་གསེར་གྱི་རྟ་མགུ་ཟེར་མི་དེ་ ཨརཝ་བརྐུ་སྟེ་འབག་
ཤོག ཁྱོད་ཀྱིས་ལྡེ་མིག་དེ་ འབག་འོང་ཚུགས་པ་ཅིན་ ངེའི་ཚབ་སྦེ་ 
རྒྱལཔོ་བཀལ་ནི་ཨིན་ཟེར་ གསུངས་སྦེ་བཏང་ད་ནུག།

དེ་ལས་ ཁོ་ ལ་ཅིག་བརྒལ། ལུང་ཅིག་སྤུབས་སྦེ་ར་འགྱོཝ་ད་ 
ཡུདཔ་ཅིག་ཁ་ལས་ ནུབ་སྲིན་པོའི་གཡུས་ཁར་ ལྷོད་ལྷོདཔ་མས། 
ཁོ་ སྲིན་པོའི་ཁྱིམ་གྱི་རྩ་བར་ལྷོདཔ་ད་ སྲིནཔོ་དེ་མཆེཝ་གཡསཔ་
གནམ་ཁ་ལུ་བཏོན། མཆེཝ་གཡོནམ་ས་ལུ་བརྡབས། རལཔ་རྟིང་
མའི་རྒྱབ་ལས་ དྲུད་དེ་འོངམ་མཐོང་ནུག ཁོ་ གནམ་མེད་ས་མེད་
འདྲོགས་ཏེ་ རྡོ་ཕུ་སྦོམ་ཅིག་གི་ འོག་ལུ་འཛུལ་སྡོད་ནུག།

དེ་ལས་ སྲིནཔོ་དེ་ རྒྱབ་ཐལཝ་ཅིག་ ཁོ་འདྲོགས་པའི་ཤུགས་
ཀྱིས་ སྲིན་པོའི་ཁྱིམ་ནང་ར་འཛུལ་མ་ནུམ་པར་ རྡོ་ཕུའི་འོག་ལས་
ཐོན་སྦེ་ ལོག་འོངས་ནུག ཁོ་ ལོག་ལྷོདཔ་ད་ རྒྱལཔོ་གིས་ ཨཔ་
དཀར་རྒྱས་ལ་ ལྡེ་མིག་ཐོབ་ཅི་ག་ཟེར་གསུངསམ་ད་ ཨཔ་དཀར་

རྒྱས་ལ་གིས་ མ་ཐོབ་ལགས་ཟེར་ཞུ་ནུག དེ་ལས་ དེ་གི་ནངས་
པར་ ཨཔ་དམར་རྒྱས་ལ་ འབོ་ཞིནམ་ལས་ རྒྱལཔོ་གིས་ ཨཔ་
དཀར་རྒྱས་ལ་གིས་ ལྡེ་མིག་མ་ཐོབ་པས། ཁོ་བ་འདི་ ཁྱོད་དྲག་
ནི་མས། ལྡེ་མིག་ ཁྱོད་ར་གིས་ཐོབ་པ་ཅིན་ རྒྱལཔོ་ཡང་ ཁྱོད་ར་
ཐོབ་ཟེར་གསུངས་སྦེ་བཏང་ད་ནུག།

དེ་ལས་ ཁོ་ འགྱོ་དགོ་མ་མནོ་རུང་ རྒྱལ་པོའི་བཀའ་མ་
བཅག་པར་ འགྱོ་དགོཔ་ཐོན་སོ་ནུག དེ་ལས་ ཁོ་སོང་སྦེ་ཕར་
ལྷོདཔ་ད་ སྲིནམོ་གི་ཁྱིམ་ ག་ནི་ལས་སྦོམ་སྦེ་ མཐོང་མཐོངམ་
མས། ཁོ་ ཧེ་མ་ ཁྱིམ་སྦོམ་ཟེར་མི་འདི་ མཐོང་ར་མ་མྱོང་མི་
ཅིག་ཨིན་མས། འདི་གིས་སྦེ་ ཁྱིམ་མའི་གདོང་ཁར་ ཁ་བརྒྱངས་
སྦེ་ ཉིནམ་བདུན་ལུས་སོ་ནུག།

དེ་ལས་ ཁོ་གཉིད་ཚོར་ཚོརཝ་བཟུམ་སྦེ་ ཚ་ངེར་བཏོན་ཏེ་ 
སྲིན་མོའི་ཁྱིམ་ནང་ལས་ ལྡེ་མིག་འཐུ་བར་འགྱོ་ནི་སྦེ་  ཨེ་ཁུག་
མགུ་ཏོ་ཁར་ལྷོདཔ་ད་ སྲིནམོ་དེ་ ཕྱི་ཁར་ལྟོ་འཚོལ་བར་འགྱོ་ནི་སྦེ་ 
ཁ་བརྒྱངས་འོངམ་མཐོང་སྟེ་ ཁོ་ཚ་ངེར་བཏོན་ཏེ་ སྒོའི་རྒྱབ་ཁ་ལུ་

གཡིབས་ཏེ་སྡོད་ནུག དེ་ལས་ སྲིནམོ་དེ་རྒྱབ་ཐལ་སོ་རུང་ ཁོ་ར་
འདྲོགས་པའི་ཤུགས་ཀྱིས་ ལྡེ་མིག་འཚོལ་མ་ནུམ་པར་ ལོག་
འོངས་ནུག རྒྱལ་པོའི་སྐུ་མདུན་ལུ་བཅརཝ་ད་ ལྡེ་མིག་ཀྭ་ལས་
ཟེར་གསུངས་ནུག ཁོ་གིས་ ལྡེ་མིག་འཐོབ་ནི་ཕར་བཞག དུས་
མེནམ་ང་ར་ཡང་ སྲིནམོ་གིས་ ཟ་ད་ཡི་ཟེར་ཞུ་ནུག།

དེ་གི་གནངས་ཚེ་ རྒྱལཔོ་གིས་ གནག་རྒྱས་ལ་ ཁྱོད་ར་
སོང་སྨ་རེ། ཁོང་ ག་གིས་ཡང་ ཚགས་ཁར་མི་ཚུད་པས་ ཟེར་
གསུངས་སྦེ་བཏང་ད་ནུག གནག་རྒྱས་ལ་འགྱོ་བའི་ཚེ་ སྲིནམོ་
དེ་ ལྟོ་འཚོལ་བར་ཕྱི་ཁར་སོངམ་ ཁ་ཐུག་རྐྱབ་རྐྱབཔ་མས། ཁོ་
གིས་ སྲིན་མོའི་ཁྱིམ་ནང་སོང་སྦེ་བལྟཝ་ད་ བྱི་ལི་ རོ་ཁྱི་ བྱི་ཙི་ཚུ་
གི་རོ་ ལེ་ཤ་ཅིག་ར་ཡོདཔ་མཐོང་ནུག དོ་རུང་  སྒོ་ཅིག་ཕྱེ་བལྟཝ་
ད་ ཨཔ་ཅིག་དང་ ཨམ་ཅིག་སྐེད་པར་ ཐགཔ་བཏགས་སྦེ་བཞག་
བཞགཔ་མཐོང་ནུག།

དེ་ལས་ ཁོང་གཉིས་ཀྱིས་ ཨ་ལུ་ ག་ཅི་འབད་བར་འོངས་
འོངསམ་སྨོ། ནཱ་མ་སྡོད་སྨ་རེ། སྲིནམོ་གིས་ཟ་འོང་ཟེར་སླབ་

ད་ གནག་རྒྱས་ལ་གིས་ ང་ནཱ་ལུ་ ག་ཅི་འབད་བར་ཡང་ འོངས་
འོངསམ་མེན། ལྡེ་མིག་གསེར་གྱི་རྟ་མགུ་ཟེར་མི་འདི་ ལེན་པར་
འོངས་འོངསམ་ཨིན། འདི་ ག་ཏེ་ཡོད་ག་སྨོ་ ཟེར་འདྲིཝ་ད་ 
ཨཔ་དང་ཨམ་གིས་ ལྡེ་མིག་དེ་ སྒོ་ཤིང་ལྟག་མམ་དེ་གུ་ བཀལ་
ཏེ་བཞགཔ་ཨིན་ཟེར་སླབཔ་ལས་ ཁོ་གིས་ ལྡེ་མིག་དེ་ཡང་
འཐུ། ཨཔ་དང་ཨམ་ཡང་ ཐགཔ་འཁྱོལ་སྦེ་ ཁོ་དང་ཆ་སྟེ་ ཁྱིད་
འོངས་ནུག དེ་ལས་ ཁོ་རྒྱལཔོ་བཞུགས་སར་བཅར་ཏེ་ ལྡེ་མིག་
དེ་ རྒྱལཔོ་ལུ་ཕུལཝ་ད་ རྒྱལཔོ་ གནམ་མེད་ས་མེད་ཐུགས་དགྱེས་
ཏེ་ གནག་རྒྱས་ལ་དེ་ རྒྱལ་པོའི་ཚབ་སྦེ་བཀལཝ་ལས་ ཁོ་གི་མི་
ཚེ་གཅིགཔོ་ དགའ་ཏོག་ཏོ་དང་ སྐྱིད་ཏོང་ཏོ་སྦེ་སྡོད་ནི་ཐོབ་ནུག་
གོ།  །།

སྤྱ་འབྱིད་སྐོར་ཅན།

ཧེ་མ་ གཡུས་ཅིག་ནང་ ཨཔ་ཅིག་དང་ ཨམ་ཅིག་ཡོདཔ་མས། 
ནམ་ཅིག་འབདཝ་ད་ ཨཔ་དང་ཨམ་གཉིས་ ཞིང་ནང་ཀེ་བ་
བཙུགས་པར་འགྱོཝ་ད་ སྤྱ་ཅིག་གིས་མཐོང་ནུག སྤྱ་གིས་ ཀེ་
བ་དེ་སྦེ་བཙུགས་ནི་མེན། ཀེ་བ་འདི་ལེགས་ཤོམ་སྦེ་ བཙོ་ཞིནམ་
ལས་བཙུགས་པ་ཅིན་ ཀེ་བ་ཐོན་ཤུགས་ཆེ་ཟེར་སླབ་ནུག ཨཔ་
དང་ཨམ་གཉིས་ཀྱི་མནོ་བསམ་ལུ་ ཨིན་ར་ཨིན་པས་མནོ། ཀེ་བ་
ལེགས་ཤོམ་སྦེ་ བཙོ་ཞིནམ་ལས་བཙུགས་ནུག།

ཉིནམ་དག་པ་ཅིག་ལས་ ཨཔ་དང་ཨམ་གཉིས་ ཞིང་ནང་
ཀེ་བ་སྐྱེས་ཡོད་མེད་ བལྟ་བར་སོངམ་ད་ ཀེ་བ་ག་ར་ སྤྱ་གིས་
ཟ་ཚར་ནུག་ཟེར་ཨིན་པས། སྤྱ་དེ་ཡང་ ན་འཐན་ཕོཝ་འགྲངས་
ཏེ་ ཞིང་གི་མཐའ་མར་ གཉིད་ཐལ་སོངམ་མས། ཨཔ་ཙིགཔ་ཟ་
སྟེ་ སྤྱ་བཟུང་འབག་འོངས་ཞིནམ་ལས་ ཀེ་བའི་ཚབ་མ་སྦེ་ སྤྱ་
འདི་ གསད་ཟ་ནི་ཟེར་སླབ་ད་ སྤྱ་གིས་ ད་ལྟོ་ང་མ་གསད། ཁྱོད་
ར་ཟ་རིན་མི་ཆོག འདི་བ་ ང་གེ་ཟ་ཞིང་ནང་གསོ་བཞག་སྟེ་ སྦོམ་
འགྱོཝ་ད་ གསད་ཟེར་སླབ་ནུག།

དེ་ལས་ ཨཔ་དང་ཨམ་གཉིས་ ཨིནམ་འདྲས་མནོ་སྟེ་ སྤྱ་
འདི་ གེ་ཟ་ཞིང་ནང་བཞག་སྦེ་ ཉིནམ་དག་པ་ཅིག་ལས་བལྟཝ་ད་ 
སྤྱ་དེ་གིས་ གེ་ཟ་ཆ་མཉམ་ ཟ་ཚརཝ་མ་ཚད་ ཨ་ཝ་ཡང་བཏང་
བཞག་ནུག དོ་རུང་ ཨཔ་དང་ཨམ་གཉིས་ཙིགཔ་ཟ་སྟེ་ སྤྱ་འདི་ 
གསད་ར་གསད་ནི་ཟེར་སླབ་ད་ སྤྱ་གིས་ དོ་རུང་ ང་སྦོམ་ར་འགྱོ་
མ་ཚུགས། ད་ལྟོ་མ་བསད་པར་ རེད་ཀྱི་ལུདཔ་ནང་ བཙུགས་
བཞག་ཞིནམ་ལས་ སྦོམ་འགྱོཝ་ད་ གསད་ཟེར་སླབ་ནུག ད་རུང་ 

ཁོང་གཉིས་ཀྱིས་ ཨིནམ་འདྲས་མནོ་སྟེ་ ལུདཔ་ནང་བཙུགས་
བཞག་སྦེ་ ཉིནམ་དག་པ་ཅིག་ལས་ སྤྱ་སྦོམ་ མ་སྦོམ་བལྟཝ་ད་ 
སྤྱ་དེ་གིས་ རེད་ཡང་ག་ར་ཟ། རེད་ཀྱི་ལུདཔ་ནང་ ཨ་ཝ་ཡང་
བཏང་བཞག་བཞགཔ་མས།

དེ་ལས་འབདན་ ཨཔ་དང་ཨམ་གཉིས་ཆ་ར་ ཙིགཔ་ཟ་སྟེ་ ད་
རིས་འབདན་ ཁྱོད་ གསད་ར་གསད་ནི་ཨིན་ཟེར་སླབ་ད་ སྤྱ་དེ་
གིས་ རེད་ཀྱི་པགས་ཀོ་ ཨ་བུག་ནང་བཙུགས་བཞག་ཞིནམ་ལས་ 
ངེའི་ཨ་བུག་ནང་ ག་ཅི་ཅིག་འཛུལ་སོ་ནུག ཨ་ཙི་བལྟ་གནང་ཟེར་
སླབ་སྟེ་ ཨཔ་དེ་ སྤྱའི་ཨ་བུག་ལུ་བལྟ་བཅུག་ནུག ཨཔ་དེ་གིས་ 
ག་ཅི་འཛུལ་སོམ་ཨིན་ན་ མནོ་སྟེ་བལྟཝ་ད་ སྤྱ་དེ་གིས་ཕྱེན་བཏང་
བྱིནམ་ད་ ཨ་བུག་ནང་ཡོད་མིའི་ རེད་ཀྱི་པགས་ཀོ་ཚུ་ ཨཔ་དེ་གི་ 
མིག་ཏོ་ནང་འཛུལ་ཏེ་ མིག་ཏོ་བཙུམས་སྡོད་སྡོད་པའི་བར་ན་ སྤྱ་
དེ་བྱོག་ཐལ་ཏེ་ཤིང་གུ་འཛེགས་སྡོད་ནུག།

ཡུདཔ་ཅིག་ཁ་ལས་ ཨཔ་མིག་ཏོ་ཚཝ་ སངས་ཏེ་བལྟཝ་ད་ 
སྤྱ་ཤིང་གུ་འཛེགས་ཏེ་ སྡོད་ཡོདཔ་མཐོང་ནུག དེ་ལས་ ཨཔ་

འདི་གིས་ ཁོ་རའི་ཨམ་ལུ་ ང་གིས་ ཤིང་གི་རྩ་བ་ལས་ཕད་ཙི་ཁ་
བརྒྱང་བཟེད་གེ། ཁྱོད་ཀྱིས་ ཤིང་གུ་འཛེགས་ཞིནམ་ལས་ སྤྱ་དེ་ 
ཤིང་མགུ་ལས་སྤུད་བཀོ་ད་ ཟེར་སླབ་སླབཔ་མས། ཨམ་དེ་གིས་
ཡང་ བཏུབ་བཏུབ་ཟེར་སླབ་སྦེ་ སྤྱ་ཡོད་སའི་ཤིང་གུ་ འཛེགས་
ཡར་སོ་ནུག དེའི་བར་ན་ར་ ཨམ་དེ་གི་ རྐང་མའི་འོག་གི་ ཤིང་
གི་ཞལ་ལག་ཅིག་ཆག་སྟེ་ ཨམ་དེ་ ཤིང་མགུ་ལས་བུད་སོངམ་
མས།

ཨཔ་གི་མནོ་བསམ་ལུ་ སྤྱ་དེ་ཕད་ཙི་ནང་ འཛུལ་སོ་ཡི་
ཟེར་མནོ་སྟེ་ ཕད་ཙི་ཁ་བསྡམས་ཞིནམ་ལས་ སླབ་ལོང་བཅའ་
ལོང་མེད་པར་ ད་རིས་འབདན་ སྤྱ་འདི་ གསད་ར་གསད་ནི་
ཟེར་སླབ་སྟེ་ འཁརཝ་སྦོམ་ཅིག་ འཐུ་ཞིནམ་ལས་ ཞག་ཞག་ར་
བརྡུངས་ད་ནུག ད་འབདན་ སྤྱ་དེ་ ཤི་སོངམ་འོང་མནོ་སྟེ་ ཕད་
ཙི་ཁ་ཕྱེས་བལྟཝ་ད་ ཁོ་རའི་ཨམ་འདི་ ཤི་སྡོད་ནུག་ཟེར་ཨིན་
མས་གོ།  །།

ཕོག་ཕོག་ལའི་འདྲེ།

དང་ཕུ་ མཚོ་ཅིག་གི་མཐའ་མར་ སྤང་སྦོམ་ཅིག་ནང་ སྦལཔ་ཅིག་ 
སྡོད་སྡོདཔ་མས། སྤང་འདི་ལས་ གནམ་མེད་ས་མེད་ར་ ཐག་
མ་རིངམོ་ཅིག་ཁར་ ཁྱིམ་ཅིག་ནང་ ཨམ་ཅིག་དང་ བཟོ་ལྟ་དང་
གཟུགས་གཤིས་ག་ར་ ཅོག་འཐདཔ་འབད་མི་ བུམོ་སྤུན་གཉིས་
སྡོད་ཡོདཔ་མས། ས་གོ་དེ་ནང་ལུ་ ཁྱིམ་འདི་གཅིག་ལས་ལྷགཔ་ 
གཞན་མེདཔ་མས།

དུས་ནམ་ཅིག་ལུ་ སྦལཔ་འདི་ ཁྱིམ་དེ་ནང་ ཨམ་སྲུ་འཚོལ་
བར་འགྱོ་འགྱོཝ་མས། སྦལཔ་འདི་ མི་སྡོད་སའི་ཁྱིམ་གྱི་སྒོ་ཁར་

སོང་སྦེ་ རྟ་ཅིག་གི་བྱང་ཏོ་ཁར་ སྦྱར་ཏེ་སྡོད་སྡོདཔ་མས། དེམ་ཅིག་
གི་བར་ན་ ཨམ་འདི་གིས་མཐོང་སྟེ་ ནང་ན་ཤོག་ཟེར་སླབ་སླབཔ་
མས། སྦལཔ་ཁྱིམ་ནང་འཛུལ་འགྱོཝ་ད་ དང་པ་ར་ ཨ་ཞེམོ་སྦོམ་
ཤོས་ཀྱིས་ སྦལཔ་ཁྱོད་ ག་དེམ་ཅིག་སྦེ་འོངས་ཡི་ག་ཟེར་འདྲིཝ་ད་ 
སྦལཔ་གིས་ ང་ ཨམ་སྲུ་འཚོལ་བར་ འོངས་འོངསམ་ཨིན་ཟེར་
སླབ་ནུག ཨམ་དེ་གིས་ སྦལ་པའི་མནའ་མར་ ཁྱོད་འགྱོ་ན་ཟེར་
སླབ་ད་ ཨ་ཞེམོ་སྦོམ་ཤོས་ཀྱིས་ ང་ སྦལ་པའི་ཨམ་སྲུ་ འབདཝ་
བ་འདི་ དོམ་གྱི་ཨམ་སྲུ་ འབད་དཔ་དྲག་ཟེར་སླབ་སྟེ་ དོམ་གྱི་
མནའ་མར་ཡར་སོ་ནུག།

དེ་ལས་ ཨམ་དེ་གིས་ ནུམོ་ལུ་ ཁྱོད་འགྱོ་ན་ཟེར་སླབ་ད་ 
ནུམོ་གིས་ ཨ་ཞེམོ་གིས་ མ་འགྱོ་བ་ཅིན་ ང་ འགྱོ་དགོཔ་འོང་
ཟེར་སླབ་སྦེ་ ཁ་བཟེད་ཆི་ནུག དེ་ལས་ ཨམ་དེ་གིས་ ཀ་ལ་རྫམ་
ཅིག་བྱིན། བུམོ་མོ་ར་རྟ་གུ་བཞོན། སྦལཔ་ རྟ་གི་བྱང་ཁོག་ཁར་
སྦྱར་སྦེ་ སྦལཔ་གི་ཁྱིམ་ནང་ མནའ་མར་ཡར་སོ་ནུག ནངས་པ་

དྲོ་པ་ མོ་ར་ ལཱ་སར་འགྱོ་སྟེ་ ཕྱི་རུ་ལོག་ཁྱིམ་ནང་འོངསམ་ད་ ལྟོ་
འབད། ཇ་བསྐོལ་སྦེ་བཞག་ནུག་ཟེར་ཨིན་མས།

དེ་ལས་ མོ་གི་མནོ་བསམ་ལུ་ འདི་ག་ཡང་མེན། སྦལཔ་ཁོ་
ར་རང་ ཨིནམ་འོང་མནོ་སྟེ་ ནངས་པ་ ལཱ་སར་འགྱོ་རྫུ་བཏབ་སྟེ་ 
ཁྱིམ་གྱི་རྒྱབ་ཁར་གཡིབས་ཏེ་བལྟ་སྡོདཔ་ད་ སྦལཔ་གི་གསོབ་
བཤུབ་ཞིནམ་ལས་ ཕོ་སྐྱེས་གསར་རིསམོ་ཅིག་ལུ་བསྒྱུར་ཏེ་ ཐབ་
ལཱ་འབད་དེས་ཟེར་ཨིན་མས།  མོ་བརྒྱུགས་འོངས་ཏེ་ སྦལཔ་གི་
ཤུབས་དཔྱ་གཉིས་ལུ་ ཧྲལ་བཏང་ཞིནམ་ལས་ དཔྱ་གཅིག་སྟེང་
ཐོག་ལུ་བཀོཝ་ད་ སྟེང་ཐོག་འབྲུ་གིས་གང༌། དཔྱ་གཅིག་འོག་ཐོག་
ལུ་གཡུགས་བཀོཝ་ད་ འོག་ཐོག་ནོར་གྱིས་གང་སྟེ་ དུས་ཡུན་ཐུང་
ཀུ་ཅིག་ནང་ལུ་ ཁོང་གཉིས་ཕྱུགཔོ་ཐལ་སོ་ནུག།

དེ་གི་ལོ་རྒྱུས་ཚུ་ ཕར་ཚུར་ག་ཏེ་ཡང་ཁྱབ་སོངམ་ལས་ ཨ་
ཞེམོ་འདི་ དོན་ལས་ར་ཨིན་ན་མེན་ན་ བལྟ་བར་འོངས་འོངསམ་
མས། ཨ་ཞེམོ་ དེ་ཚེ་ཞག་ཅིག་ གཅིག་ཁར་སྡོད་ཞིནམ་ལས་ 
ནངས་པ་དྲོ་པ་ལས་ ནུམོ་གསད་ནིའི་གནས་སྐབས་བསྒྱིར་ཏེ་ 

ནུམོ་ལུ་ གཟུགས་ཆུ་འཁྱུ་བར་འགྱོ་གེ་ ཟེར་སླབ་སྟེ་ཁྱིད་སོང་
ནུག ནུམོ་གིས་ ཆུ་ཆུང་ཀུ་ནང་འཁྱུ་གེ་ ཟེར་སླབ་ད་ ཨ་ཞེམོ་
གིས་ མེན་མེན། གཙང་ཆུ་ནང་འཁྱུ་གེ་ཟེར་སླབ་སྟེ་ གཙང་ཆུའི་
མཐའ་མར་འགྱོ་ནུག དེ་ཁར་ལྷོདཔ་ད་ ཧེ་མ་ ཨ་ཞེམོ་མོ་ར་འཁྱུ།  
དེ་ལས་ ནུམོ་གི་སྒལ་ཏོ་འཕུར་རྫུ་བཏབ་སྟེ་ ལྷོག་བཀོ་ད་ནུག ཨ་
ཞེམོ་གིས་ ནུམོ་གི་དཀྱི་ར་དཀྱིས། བྱུ་རུ་ཚུ་བཏགས་སྦེ་ ནུམོ་ཅོག་
ར་འཐདཔ་བཟོ་སྟེ་འགྱོཝ་ད་ ཕོ་སྐྱེས་དེ་གིས་ ངོ་ར་མ་ཤེས་པར་ 
གཅིག་ཁར་ཉལ་ད་ནུག།

ནངས་པ་དྲོ་པ་ ཕོ་སྐྱེས་འདི་ ཞིང་རྨོ་བར་སོང་སྟེ་ ཞིང་རྨོ་
སྡོད་པའི་བར་ན་ ནུམོ་དེ་ བྱ་དཀརཔོ་ཅིག་ལུ་སྤྲུལ་ཏེ་ ཁྱོད་ར་
ཁྱིམ་ནང་ཡོད་མི་འདི་ དོམ་གྱི་ཨམ་སྲུ་ཨིན། ཨམ་སྲུ་ངོ་མ་ ང་
ཨིན་ཟེར་སླབ་སླབཔ་མས། ཕོ་སྐྱེས་དེ་གིས་ དོགས་པ་ཆགས་ཏེ་ 
ངེའི་ཨམ་སྲུ་ཨིན་པ་ཅིན་ ངེའི་གླང་གི་རྭཝ་ གཡསཔ་ལུ་ཆགས་
ཤིག་ཟེར་སླབ་ད་ བྱ་དཀརཔོ་དེ་གིས་ གླང་གི་རྭཝ་གཡསཔ་ལུ་
ཆགས་ནུག།



23

23

དེ་ལས་ ཁོ་གིས་ཙེའུ་ཅིག་ནང་བཙུགས་སྦེ་ འབག་འགྱོ་
ཞིནམ་ལས་ ཁྱིམ་ནང་བཞག་བཞགཔ་མས། ཁོ་དང་ཨ་ཞེམོ་
གཉིས་ གཅིག་ཁར་སྡོདཔ་ད་ བྱ་དེ་གིས་ ཕོག་ཕོག་ར་ཟེར་སྤར་
སྤརཝ་མས། ཨ་ཞེམོ་གིས་ ག་ཅི་ཨིན་ན་ཟེར་འདྲིཝ་ད་ ཕོ་སྐྱེས་
དེ་གིས་ ཕོག་ཕོག་ལའི་འདྲེ་འོང་ཟེར་སླབ་སྟེ་ ཕྲང་མ་སླབ་པས།

དེ་གི་ནངས་པ་དྲོ་པ་ ཁོ་ར་ ཞིང་རྨོ་བར་ལོག་སོ་ནུག ཁོ་
རྒྱབ་ཐལཝ་ཅིག་ ཨ་ཞེམོ་གིས་ བྱ་དཀརཔོ་འདི་ བསད་སྦེ་ཟ་ད་
ནུག ཕྱི་རུ་ལོག་ལྷོདཔ་ད་ ངེའི་བྱ་འདི་ ཀྭ་ལས་ཟེར་སླབ་ད་ ཨ་
ཞེམོ་འདི་གིས་ བྱི་ལི་གིས་ཟ་ད་ནུག ཁྱོད་ར་དགོ་པ་ཅིན་ རུ་ཏོ་ཨ་
ནཱ་འདུག་ཟེར་ རུ་ཏོ་སྤར་གང་ སྟོན་བྱིན་བྱིནམ་མས། དེ་ལས་ 
ཕོ་སྐྱེས་དེ་གིས་ རུ་ཏོ་ཚུ་ཆུ་འཁྱུ། བསང་བདུག་རྐྱབ། དར་གྱིས་
སྤུར་སྦེ་ གཟེམ་ནང་བཙུགས་བཞག་བཞགཔ་མས། ཡུདཔ་ཅིག་
ཁ་ལས་ གཟེམ་ནང་ལས་ དུང་དུང་ཚེག་ཚེག་འབད་འབདཝ་མས། 
ཨ་ཞེམོ་གིས་ ག་ཅི་ཨིན་ན་ཟེརཝ་ད་ ཚེག་ཚེག་ལའི་འདྲེ་ཨིནམ་
འོང་ཟེར་སླབ་ནུག།

ཨ་ཞེམོ་གིས་ མེན་མེན། ཟེར་བལྟ་བར་སོངམ་ད་ གཟེམ་
ནང་ལས་ ནུམོ་དངོས་སུ་ཚདམ་སྦེ་ཐོན་ཏེ་འོངམ་ད་ ཨ་ཞེམོ་གི་
མནོ་བསམ་ལུ་ འདི་འདྲེ་ཨིནམ་འདྲས་མནོ་སྟེ་ འདྲོགས་ཏེ་བྱོག་
འགྱོཝ་ད་ ཁྱིམ་མའི་གདོང་ཁའི་མཚོ་ནང་ བུད་དེ་ཤི་སོ་ནུག དེ་
ལས་ མོ་ར་ལོག་སྟེ་ར་ ཕོ་སྐྱེས་དེ་དང་གཅིག་ཁར་ དགའ་ཏོག་ཏོ་
སྦེ་ སྡོད་ནི་ཐོབ་ནུག་གོ།  །།

ར་པོད་ཨ་རྒས་བཀྲིས།

དང་ཕུ་ གཡུས་ཅིག་ནང་ ར་པོད་ ཨ་རྒས་བཀྲིས་ ཟེར་མི་ཅིག་
ཡོདཔ་མས། ནམ་ཅིག་འབདཝ་ད་ སྤང་བརྐོ་ནི་གི་ལཱ་སྐོར་
བསྒྲིགས་ཏེ་ ཆ་རོགས་ར་པོད་ཚུ་ ག་ར་འབོ་སྟེ་ སྤང་བརྐོ་བཅུག་
ནུག སྤང་བརྐོ་ཚར་ཞིནམ་ལས་ ར་པོད་ཨ་རྒས་བཀྲིས་ཀྱིས་ 
སྤང་བརྐོ་བའི་གླ་ཆ་སྦེ་ ཚྭ་ རྭ་དུང་གང་གང་ བྱིན་བྱིནམ་མས། 
ཁོ་ར་ཡང་ ཚྭ་རྭ་དུང་གང་ ཟ་སྦེ་སྡོདཔ་ད་ ཁ་སྐོམ་སྟེ་ ཆུའི་རྫིང་
ཡོད་སར་ ཆུ་འཐུང་པར་འགྱོ་འགྱོཝ་མས། ཆུའི་རྫིང་ཡོད་སར་

ལྷོདཔ་ད་ ཁོ་གི་ལཱ་འབད་མི་དེ་ཚུ་ཡང་ ཆུ་འཐུང་པར་འགྱོཝ་ད་ 
ག་ར་འ་དོམ་གྱིས་ ཟ་ཚར་ནུག་ཟེར་ཨིན་མས།

དེ་ལས་ ར་པོད་ཙིགཔ་ཟ་སྟེ་ འ་དོམ་ལུ་ ཧད་བཏགས་
འཚོལཝ་ད་ འ་དོམ་ཤིང་ཁར་འཛེགས་ཏེ་ ཨ་ཝ་བཏང་བྱིནམ་
ལས་ ར་པོད་ཨ་རྒས་བཀྲིས་ཀྱི་གདོང་ག་ར་ ཨ་བཤལ་རྐྱབ་ད་
ནུག དེ་ལས་ ར་པོད་ཙིགཔ་ཟ་སྟེ་ ཁྱད་མེད། ལན་ཅིག་འཇལ་
གེ་ནོ་ མནོ་སྟེ་ རྭཝ་ཅིག་བཙོ་སྦེ་ སྡོད་སྡོད་པའི་བར་ན་ འ་དོམ་
དེ་འོངས་ཏེ་ ཁྱོད་ག་ཅི་བཙོཝ་སྨོ་ ཟེར་འདྲིཝ་ད་ ར་པོད་ཀྱིས་ 
ཁྱོད་འབད་ཚེ་ ག་ནི་ཡང་མ་ཤེསཔ་རྨམ།  རྭཝ་བཙོ་སྟེ་ཟཝ་ད་ 
ཞིམ་ཟེར་སླབ་ནུག དེ་ལས་ འ་དོམ་གྱིས་ ང་ཡང་ཟ་གེ་ཟེར་སླབ་
ད་ ར་པོད་ཀྱིས་ང་ར་རང་ ཟ་དགོ་ཟེར་སླབ་ནུག འ་དོམ་གྱིས་ དེ་
འབདན་ ང་གིས་ ཁྱོད་ཟ་ག་ཟེར་སླབ་ད་ ར་པོད་ཀྱིས་ དེ་འབདན་ 
ཁྱོད་ར་རང་ཟ་ད་ཟེར་སླབ་སྦེ་ ར་པོད་དེ་ཡར་སོ་ནུག།

ར་པོད་རྒྱབ་ཐལ་ཞིནམ་ལས་ འ་དོམ་རྭཝ་ཟ་ཚརཝ་ད་ ཁ་
གཡའ་སྟེ་དྲེགས་ར་མ་ཚུགས་པར་ ར་པོད་འབད་སར་ ཧད་

བཏགས་འཚོལ་བར་ སོང་སོངམ་མས། དེ་བསྒང་ ར་པོད་འདི་ 
བྱེམ་འཕྱག་སྟེ་སྡོད་སྡོདཔ་མས། འ་དོམ་གྱིས་ བྱེམ་འཕྱག་སྟེ་ ག་
ཅི་ཐོབ་ཟེར་འདྲིཝ་ད་ ར་པོད་ཀྱིས་ བྱེམ་འཕྱག་སྡོད་པ་ཅིན་ ལྟ་མ་
རྒྱལཔོ་འབྱོནམ་ད་ གསོལ་ར་ཐོབ་ཟེར་སླབ་སླབཔ་མས། འ་དོམ་
གྱིས་ བྱེམ་ང་གིས་འཕྱག་གེ་ཟེར་སླབ་ད་ ར་པོད་ཀྱིས་མི་དགོ། ང་
ར་རང་འཕྱག་དགོ་ཟེར་སླབ་ནུག དེ་འབདན་ ང་གིས་ཁྱོད་གསད་
ག་ཟེར་སླབཔ་ལས་ ར་པོད་ཀྱིས་ མ་གསད་མ་གསད། བྱེམ་ཁྱོད་
ར་འཕྱག་ད་ཟེར་སླབ་སྦེ་ ར་པོད་ཡར་སོ་ནུག འ་དོམ་བྱེམ་འཕྱག་ 
སྡོད་སྡོད་པའི་བར་ན་ རྒྱལཔོ་འབྱོནམ་ད་ དགོངསམ་ཁྲེལ་ཏེ་ 
ཕྱག་སྦྱིག་གནང་ད་ནུག།

དེ་ལས་ འ་དོམ་ཙིགཔ་ཟ་སྟེ་ དོ་རུང་ ར་པོད་ལུ་ ཧད་བཏགས་
འཚོལ་བར་འགྱོཝ་ད་ ར་པོད་འདི་ ཕར་དེ་ཅིག་ཁར་ ལུདཔ་འཐག་
སྟེ་ སྡོད་སྡོདཔ་མས། འ་དོམ་གྱིས་ ལུདཔ་འཐག་སྟེ་ ག་ཅི་འབད་
ནི་ཟེར་འདྲིཝ་ད་ ར་པོད་ཀྱིས་ ལུདཔ་འཐག་སྦེ་ ནང་ན་འཛུལ་ཏེ་
ཕར་རིལ་ཚུར་རིལ་སྦེ་ སྡོད་པ་ཅིན་ ཉམས་དགའ་ཟེར་སླབ་ནུག  

དེ་ལས་ འ་དོམ་གྱིས་ ལུདཔ་འཐག་ཚརཝ་ད་ ང་ལུ་གནང་ཟེར་
སླབ་ད་ ར་པོད་ཀྱིས་ ང་ར་རང་དགོ་ཟེར་སླབ་ནུག།

དེ་ལས་ འ་དོམ་གྱིས་ ང་གིས་ཁྱོད་ཟ་ག་ཟེར་སླབ་ད་ དེ་
འབདན་ ཁྱོད་ར་ལུ་བྱིན་གེ། ཁྱོད་ར་ ནང་ན་འཛུལ་ཞིནམ་ལས་ 
ཁྱོད་ར་ སེར་གུ་ག་ཡོད་ས་ལས་ཕར་ རྩང་དུམ་འདི་གིས་གསོབ་
སྨ་རེ་ཟེར་སླབ་ནུག འ་དོམ་ ལུདཔ་ནང་འཛུལ་ཞིནམ་ལས་ སེར་
གུ་ག་ཡོད་ས་ལས་རྩང་དུམ་གྱིས་གསོབ་ད སེར་གུ་ག་ར་བསུབས། 
ལུདཔ་གི་ཁ་ལས་ཡང་ དོང་མེདཔ་སྦེ་ འཐག་ཚར་ཞིནམ་ལས་ ར་
པོད་ཨ་རྒས་བཀྲིས་ཀྱིས་ ཧེ་མ་ འ་དོམ་གྱིས་འབད་མི་ཚུ་ ག་ར་ 
བགྱངས་ཏེ་སླབ་ཞིནམ་ལས་ ད་འབདན་ ཡ་ ཁྱོད་ཟེར་ རྡོག་ཐེ་
ཐེངས་ཕོག་ཅིག་ ལུདཔ་གུ་ བླུགས་བྱིནམ་ཅིག་ ལུདཔ་རྦོབ་རིལ་
ཏེ་ མར་གཙང་ཆུ་ནང་བུད་སྦེ་ འ་དོམ་ཆུ་གིས་འབག་ཡར་སོ་ནུག་
གོ།   །།

སྟག་དང་བྱི་ཐུར།

ཧེ་མ་ ནགས་ཚལ་ཅིག་ནང་ སྟག་ཅིག་ཡོདཔ་མས། ཉིནམ་ཅིག་ 
སྟག་འདི་ ནགས་ཚལ་ནང་ ལྟོ་འཚོལ་བར་འགྱོཝ་ད་ བྱི་ཐུར་ཅིག་
དང་ཕྱད་ནུག བྱི་ཐུར་འདྲོགས་པའི་ཤུགས་ཀྱིས་ གཟུགས་རྩང་
ཁོག་ཁོ་ ཟིང་སྟེ་སྟོནམ་ད་ སྟག་གིས་ སེམས་ཅན་འདི་བཟུམ་ ཧེ་
མ་མཐོང་ར་མ་མཐོངམ་ལས་ འདྲོགས་ཏེ་བྱོག་སོང་སོངམ་མས། 
ལམ་འདི་ཁ་ལས་ མི་ཅིག་འོང་སར་མཐོང་སྟེ་ སྟག་གིས་ འདི་
ལས་ཡང་བཟུར་ཏེ་ ལམ་འོག་ལས་སྦེ་ཡར་སོ་ནུག།

དེ་ལས་ མི་དེ་གིས་ བྱི་ཐུར་བསད་སྦེ་ ཁྱིམ་ནང་ལུ་བཀལ་
བཞག་སྟེ་ ལོག་འོངམ་ད དོ་རུང་ ལམ་ཁ་ལུ་ མི་དེ་དང་ སྟག་
དེ་ཕྱད་དེས་ཟེར་ཨིན་མས། དེ་ལས་ སྟག་དེ་གིས་ མི་དེ་ལུ་ ལམ་
ཁར་བྱི་ཐུར་དང་ མ་ཕྱད་ག་ཟེར་འདྲིཝ་ད་ མི་དེ་གིས་ བྱི་ཐུར་ ང་
གིས་བསད་དེ་ཟ་ད་ཡི་ ཟེར་སླབ་སླབཔ་མས། སྟག་དེ་གིས་ དེ་
འབདན་ ང་གིས་ ཁྱོད་ཟ་ནི་ཨིན་ཟེར་སླབ་ནུག མི་དེ་གིས་ མ་ཟ་
ཟེར་ ག་དེ་སྦེ་སླབ་རུང་ ཉན་མ་བཏུབ་པར་ ཟ་ནི་གུ་ཐུག་ཐུགཔ་
མས།

དེ་ལས་ མི་དེ་གིས་ ད་ ང་ཟ་ནི་ར་ཨིན་པ་ཅིན་ མགུ་ལས་
མ་ཟ་བར་ མཇུག་ལས་ཟ་གནང་ཟེར་སླབ་སྦེ་ ག་ཕུབ་རྐྱབ་སྟེ་ཉལ་
སྡོད་སྡོདཔ་མས། སྟག་འདི་ མཇུག་ལས་ཡར་འོངས་སྦེ་བལྟཝ་
ད་ མི་དེ་ འདྲོགས་པའི་ཤུགས་ཀྱིས་ ཨ་བུག་ཚུམ་ཚུམ་འབད་
འབདཝ་མས། སྟག་གིས་ མི་དེ་ལུ་ ཁྱོད་ག་ཅི་སྦེ་ ཨ་བུག་ཚུམ་
ཚུམ་ འབདཝ་སྨོ་ཟེར་འདྲིཝ་ད་ མི་དེ་གིས་ ད་ཅི་གི་བྱི་ཐུར་འདི་ 
ཨ་བུག་ནང་ལས་ འཐོན་ནི་སྦེ་ཨིན་མས་ ཟེར་སླབ་སླབཔ་མས། 

སྟག་དེ་ དོན་ལས་ར་ བྱི་ཐུར་ལོག་ འཐོན་འོང་ནི་འདྲས་མནོ་སྟེ་ 
འདྲོགས་པའི་ཤུགས་ཀྱིས་ འདི་འཕྲོ་ལས་བྱོག་ཡར་སོ་ནུག དེ་
གིས་སྦེ་ སྟག་དེ་ ད་རེས་ནངས་པ་ཡང་ བྱི་ཐུར་མཐོངམ་ད་ བྱོག་
འགྱོཝ་ཨིན་ ཟེར་སླབ་སྲོལ་ཡོདཔ་ཨིན་ནོ།།   །།

བུམོ་དང་སྲིནམོ།

ཧེ་མ་ གཡུས་ཅིག་གི་ མཐའ་མ་ལུ་ ཁྱིམ་ཆུང་ཀུ་ཅིག་ཡོདཔ་
མས། ཁྱིམ་དེ་ནང་ ཨཔ་ཅིག་དང་ཨམ་ཅིག་ལུ་ བུམོ་ཅིག་ཡོདཔ་
མས། ནམ་ཅིག་འབདཝ་ད་ ཨཔ་དང་ཨའི་གཉིས་ བུམོ་གིས་མ་
ཤེས་པར་ ཕྱི་ཁར་འགྱོ་ནི་སྦེ་ བུམོ་དེ་ཞིང་ནང་ ལཱ་འབད་བར་
བཏང་བཏངམ་མས། བུམོ་དེ་ ལཱ་འབད་སྡོདཔ་ད་ ཡུདཔ་ཅིག་ཁ་
ལས་ བྱ་ཅིག་གིས་ ཁྱོད་རའི་ཨཔ་དང་ཨའི་ འགྱོ་དེས་ཟེར་སླབ་
སླབཔ་མས།

དེ་ལས་ བུམོ་དེ་ བརྒྱུགས་ཏེ་ཁྱིམ་ནང་འོངས་སྦེ་ ཕམ་གཉིས་
ལུ་ ཁྱེད་གཉིས་ ག་ཅི་འབདཝ་སྨོ་ཟེར་འདྲིཝ་ད་ ཕམ་གཉིས་ཀྱིས་ 
ལྟོ་འབདཝ་ཨིན་ཟེར་སླབ་ནུག དེ་ལས་ བུམོ་ལོག་ལཱ་འབད་བར་
སོང་སྡོདཔ་ད་ དོ་རུང་ བྱ་དེ་གིས་ ཧེ་མ་བཟུམ་སྐད་རྐྱབ་རྐྱབཔ་
མས། དོ་རུང་ བུམོ་ཁྱིམ་ནང་སོང་སྟེ་ ཨཔ་དང་ཨའི་ལུ་ ག་ཅི་
འབདཝ་སྨོ་ཟེར་འདྲིཝ་ད་ ཐབ་ཚང་འཕྱག་དོ་ཟེར་སླབ་ནུག།

དོ་རུང་ བུམོ་ཞིང་ནང་སོང་སྟེ་ ལཱ་འབད་སྡོདཔ་ད་ར་ བྱ་དེ་
གིས་ ཨཔ་དང་ཨའི་འགྱོ་དེས་ཟེར་སླབཔ་ལས་ བུམོ་ལོག་སྟེ་ 
ཁྱིམ་ནང་སོང་བལྟཝ་ད་ ཨཔ་དང་ཨའི་གཉིས་ ཁྱིམ་ཐོག་ཁར་
མཐོང་སྟེ་ ཁྱེད་ཕམ་གཉིས་ ག་ཅི་འབདཝ་སྨོ་ཟེར་འདྲིཝ་ད་ ཁྱིམ་
གྱི་དར་ཤིང་གུ་ཡོད་མི་ བྱ་གི་ཨ་ཝ་ཚུ་འཕྱག་དོ་ཟེར་སླབ་ད་ བུམོ་
འདི་ལོག་སྟེ་ར་ ཞིང་ནང་ལཱ་འབད་བར་སོང་ནུག བུམོ་དེ་ ཞིང་
ནང་ལྷོདཔ་ད་ར་ དོ་རུང་ བྱ་དེ་གིས་ ཨཔ་དང་ཨའི་འགྱོ་དེས་ 
ཟེར་སྐད་རྐྱབ་ད་ནུག།

དེ་ལས་ བུམོ་དེ་ ཁྱིམ་ནང་ལོག་འགྱོ་སྟེ་བལྟཝ་ད་ ཨཔ་དང་
ཨའི་ ག་ཏེ་ཡང་མེད་པར་སོང་ནུག་ཟེར་ཨིན་མས།  བུམོ་གིས་ 
རྫམ་ཁ་ཕྱེས་ཏེ་བལྟཝ་ད་ རྫམ་ཅིག་ནང་ལུ་སྤགས་བཙོ། རྫམ་
ཅིག་ནང་ལྟོ་གཡོ། རྫམ་ཅིག་ནང་ཇ་བསྐོལ་སྦེ་ བཞག་ནུག་ཟེར་
ཨིན་མས། དེ་ལས་ བུམོ་འདི་ ཨཔ་དང་ཨའི་གིས་བཀོ་བཞག་སྟེ་ 
གནམ་མེད་ས་མེད་སེམས་སྐྱོ་སྟེ་ སྡོད་སྡོདཔ་མས།

དེ་ལས་ ཁྱིམ་དེ་ནང་ལུ་ བུམོ་ཅིག་ལས་བརྒལ་ མེད་ནི་འདི་
གིས་ གནམ་བསྲོཔ་ཅིག་སྲིནམོ་ཅིག་ བུམོ་འདི་ཟ་བར་ འོངས་
འོངསམ་མས། སྲིནམོ་གིས་ བུམོ་འདི་ མོ་རའི་ཁྱིམ་ནང་འབག་
འགྱོ་ཞིནམ་ལས་ སྤུས་ཙ་སྦེ་བཙོ་སྟེ་ ཟ་དགོ་པས་མནོ་ ཙེའུ་ཅིག་
ནང་བཙུགས་སྦེ་ འབག་ཡར་སོ་ནུག དེ་ལས་ བུམོ་འདི་འབག་སྟེ་ 
ཁྱིམ་ནང་ལྷོད། རྫམ་ནང་བཙུགས་ནི་འབདཝ་ད་ ཆུ་མ་འཁོལ་
བར་ཡོད་ནི་འདི་གིས་ བུམོ་འདི་ རྐང་ལག་བསྡམས་ཞིནམ་ལས་ 
རྫ་མའི་ལྟག་ལས་མར་དཔྱངས། འོག་ལས་མེ་འཕུ་སྦེ་བཞག་ནུག 

མོ་རའི་བུམོ་ལུ་ ཆུ་འཁོལཝ་ད་ ཐགཔ་བཏོགས་བཏང་སྦེ་ བཙོ་
སྨ་རེ་ཟེར་སླབ་སྟེ་ སྲིནམོ་མོ་ར་ ལཱ་སར་ཡར་སོ་ནུག།

སྲིནམོ་རྒྱབ་ཐལ་ཏེ་ ཨ་ཙི་ཅིག་ཁ་ལས་ བུམོ་དེ་གིས་ སྲིན་
མོའི་བུམོ་ལུ་ ཨ་ནཱི་ཆུ་ནང་བལྟཝ་ད་ ལྷའི་གཡུས་ཡང་ མཐོང་
མས་ཟེར་སླབ་སླབཔ་མས། སྲིན་མོའི་བུམོ་དེ་གིས་ཡང་བལྟ་གེ་
ཟེར་སླབ་ད་ བུམོ་དེ་གིས་ བཏུབ་ཟེར་སླབ་སྟེ་ སྲིན་མོའི་བུམོ་ལུ་ 
ཐགཔ་འཁྱོལ་བཅུག་ནུག དེ་ལས་ མོ་རའི་ཚབ་མར་ སྲིན་མོའི་
བུམོ་རྐང་ལག་བསྡམས་ཏེ་ དཔྱངས་བཞག་སྦེ་ མོ་ར་བྱོག་ཡར་སོ་
ནུག་གོ།  །།

སྒོམ་ཆེན་རྐང་དུང་ཧང་ཧང་།

དང་ཕུ་ གཡུས་ཅིག་ནང་ ཨཔ་ཅིག་དང་ཨམ་ཅིག་ བུ་ཅིག་
དང་བུམོ་ཅིག་སྦེ་ ཁོང་ཕ་སྤད་མ་སྨད་བཞི་ སྡོད་སྡོདཔ་མས། 
ནམ་ཅིག་འབདཝ་ད་ ཨཔ་དེ་ ཁོང་རའི་ཁྱིམ་གྱི་ལྟག་ལས་ཡར་ 
ནགས་ཚལ་ནང་ མེབ་ཕྱི་སྤོག་པར་ སོང་སོངམ་མས། ཤིང་སྡོང་
སྦོམ་ཅིག་གུ་ མེབ་ཕྱི་མཐོང་སྟེ་ འདི་སྤོག་སྟེ་སྡོད་སྡོདཔ་མས། 
མེབ་ཕྱི་སྤོག་ཅི་ར་ ཚར་གཅིག་བ་ཚར་གཅིག་ ལེགས་ཤོམ་ཐོན་
ཐོནམ་མས། འདི་ཡང་ ཤིང་གི་སྐེད་པ་ལས་བ་ ཤིང་གི་རྩ་བ་
ལས་ ལེགས་ཤོམ་འཐོན་མས་ཟེར་ཨིན་མས། དེ་ལས་ ཨཔ་

དེ་གིས་ ཤིང་གི་ར་ཏོ་ཁ་ལས་ མེབ་ཕྱི་སྤོག་ནི་སྦེ་ ས་ལྷོག་སྟེ་
བལྟཝ་ད་ ཁྲོ་ཟངས་ཅིག་ འཐོན་དེས་ཟེར་ཨིན་མས། ཁྲོ་ཟངས་
ནང་ལས་ སྦུལ་སྦོམ་ཅིག་ཐོན་འོངསམ་ལས་ ཨཔ་དེ་ འདི་ཁ་ར་ 
སྲོག་བཅད་དེ་ཤི་སོ་ནུག།

ཁྱིམ་ནང་ཨམ་སྲུ་དེ་ སྦང་ཆང་ཅིག་ཡང་སྦངས་སྦེ་ རྨགཔ་ལུ་ 
ག་དེམ་ཅིག་བསྒུགས་རུང་ རྨགཔ་འོང་ནི་མིན་ནུག་ཟེར་ཨིན་མས། 
ཡུདཔ་ཅིག་ཁ་ལས་ གནམ་བསྲོ་ཞིནམ་ལས་ མེབ་ཕྱིའི་འདྲེ་གིས་ 
མོའི་རྨགཔ་ཅོག་ར་འཐདཔ་བཟོ་སྟེ་ ཨམ་འདི་དང་ཨ་ལུ་གཉིས་ 
ཟ་ནི་སྦེ་འོངས་འོངསམ་མས། ཁྱིམ་མའི་སྒོ་ཁར་ལྷོདཔ་ད་ ནོར་
ཚུ་གིས་ མགུ་ལས་འོངསམ་ད་ རྭཝ་གིས་བརྡུངས། མཇུག་ལས་
འོངསམ་ད་ རྡོག་ཐེ་བླུགས་སྦེ་ སྦོ་ལོགས་ཁ་ར་འཇར་མ་སྟེར་བས།

ཡུདཔ་ཅིག་ཁ་ལས་ འདྲེ་དེ་གིས་ གཡས་ལས་བསྐོར། 
གཡོན་ལས་བསྐོར་སྦེ་ ཁྱིམ་མའི་སྒོ་ཁར་ལྷོད་ནུག སྒོ་ཁར་
ལྷོདཔ་ད་ རོ་ཁྱི་ཚུ་གིས་ ཨ་རྟག་དང་མ་འདྲཝ་སྦེ་ ཧབཔ་ལས་ 
ཨམ་དེ་ ཕྱི་ཁར་ཐོན་བལྟ་ནུག ཨ་མའི་སེམས་ཁ་ལུ་ མི་འདི་བལྟ་

བ་ཅིན་ ཨ་པ་བཟུམ་ཅིག་ར་འདུག ཨ་པ་ཨིན་པ་ཅིན་ རོ་ཁྱི་གིས་
དེ་སྦེ་མི་ཧབ་མནོ། ཨམ་འདྲོགས་ཏེ་ ལགཔ་སྤྱགས་སྡུག་འཐབ་
སྟེ་ སྒོའི་རྒྱབ་ཁ་གི་ བྱ་པོད་ཨོལ་ལྐོག་གུ་ བཤེད་ལོག་སོངམ་
མས། བྱ་པོད་འདྲོགས་ཏེ་ ཀོ་ཀ་རི་ཀོ་ཟེར་སྐད་ཤོརཝ་ད་ འདྲེ་
དེ་གི་མནོ་བསམ་ལུ་ གནམ་ནངསམ་འདྲས་མནོ་སྟེ་ ཨམ་དེ་ལུ་ 
ད་རིས་ ཁྱོད་རྒྱལཝ་སྦེ་བཞག ནངས་པ་ཕྱི་རུ་ ཕྱད་གེ་སྨ་རེ་ཟེར་
སླབ་སྦེ་ ལོག་ཡར་སོ་ནུག།

དེ་ལས་ དེ་གི་ནངས་པར་འདྲེ་འཐོན་འོང་མནོ་ ཨམ་དེ་གིས་ 
ཅ་ལ་ཚུ་འབག ནོར་སེམས་ཅན་ཚུ་ ཨ་ལུ་སྦོམ་ཤོས་དེ་ལུ་ བདའ་
བཅུག་སྦེ་འགྱོཝ་ད་ སྒོམ་ཆེན་ཅིག་དང་ཕྱད་ནུག སྒོམ་ཆེན་དེ་གིས་ 
ཁྱེད་ག་ཏེ་འགྱོཝ་སྨོ་ཟེར་འདྲིཝ་ད་ ཨམ་དེ་གིས་ ལོ་རྒྱུས་ཚུ་ག་
ར་སྒོམ་ཆེན་དེ་ལུ་ སླབ་སླབཔ་མས། དེ་ལས་ སྒོམ་ཆེན་དེ་གིས་ 
ཁྱད་མེད་ལོག་འགྱོ་གེ། འདྲེ་འདི་ག་དེམ་ཅིག་ཡོད་རུང་ ང་གིས་ 
བཏུལ་ཚུགས་ཟེར་སླབ་སླབཔ་མས།

དེ་ལས་ ཨམ་འདི་ཡང་ རང་གི་ཁྱིམ་ནང་ར་ སྡོད་ནི་ཡོདན་
བཏུབ་པས་ཟེར་མནོ་སྟེ་  སྒོམ་ཆེན་དང་གཅིག་ཁར་ ཁྱིམ་ནང་
ལོག་འོངས་ཏེ་ སྡོད་སྡོདཔ་མས། དེ་ལས་ ནུབ་མོ་སྒོམ་ཆེན་དེ་
གིས་ ཁྱིམ་མའི་སྒོ་ཁར་ཐོན་ཏེ་ རྐང་དུང་ཧང་ཧང་ ཟེར་འཕུ་
འཕུཝ་མས། འདྲེ་དེ་ཁྱིམ་གྱི་ལྟག་ལས་མར་འོངས་སྦེ་ ཨམ་ཁྱོད་ 
ཧང་ཧང་ཟེར་སླབ་ར་མི་དགོ། ད་ལྟ་ར་ ང་མར་འཐོན་འོང་ཟེར་
སླབ་སྟེ་ འོངས་འོངསམ་མས། ཨམ་འདི་ འདྲེ་འོང་དེས་ཟེར་ 
འདྲོགས་སྡོདཔ་ད་ སྒོམ་ཆེན་གྱིས་ ལམ་ཁ་ར་བསྒུགས་སྡོད་
ཞིནམ་ལས་ འདྲེ་གི་རལཔ་གུ་བཤེད། ས་ཁར་བརྡབས། རྐང་
དུང་ཐག་པ་གིས་ སྤུས་ཙ་སྦེ་དྲངས་བྱིནམ་ད་ འདྲེ་དེ་ འདི་ནང་
ར་ཤི་སོ་ནུག དེ་ལས་ སྒོམ་ཆེན་དེ་ ཨ་པའི་ཚབ་སྦེ་ ཨམ་དེ་དང་
གཅིག་ཁར་ ཨ་ལུ་གཉིས་ བདག་འཛིན་འཐབ་སྟེ་ དགའ་ཏོག་ཏོ་
སྦེ་ སྡོད་ནི་ཐོབ་ནུག་གོ།  །།

ལྟོ་ཚང་སྤྱའི་གནས་སྐབས།

དང་ཕུ་ གཡུས་ཅིག་ནང་ སྤྱ་ཅིག་དང་འཕརཝ་ཅིག་ ལྟོ་ཚང་
བཟུང་སྟེ་ སྡོད་སྡོདཔ་མས། སྤྱ་འདི་གིས་ འཕརཝ་དེ་ལུ་ ཨ་
ཙི་ཅིག་ ངལ་མི་རངས་དོ་ཡོདཔ་ཨིན་མས། དེ་འབད་ནི་འདི་གིས་ 
སྤྱ་གིས་འཕརཝ་ལུ་ གནོདཔ་བཀལ་ནིའི་ མནོ་བསམ་ཅིག་ར་ 
གཏང་སྡོད་དོ་ཡོདཔ་མས། ཚར་ཅིག་འབདཝ་ད་ སྤྱ་གིས་ སྤྱིན་
ཅིག་བསྐོལ་སྡོདཔ་ད་ འཕརཝ་འོངས་ཏེ་ ཁྱོད་ སྤྱིན་བསྐོལ་ཏེ་ 
ག་ཅི་འབད་ནི་ཟེར་སླབ་སླབཔ་མས།



41

41

དེ་ལས་ སྤྱ་གིས་ སྤྱིན་སྤུས་ཙ་སྦེ་ བསྐོལ་ཞིནམ་ལས་ ཕྱི་
རུ་ཉལཝ་ད་ མིག་ཏོ་ཁར་ དབུར་ཏེ་ཉལ་བ་ཅིན་ ལྷ་ཡུལ་མཐོང་
ཟེར་ སླབ་སླབཔ་མས། འཕརཝ་དོན་ལས་ར་ ཨིནམ་འདྲས་མནོ་
སྟེ་ སྤྱིན་ ང་ལུ་ཡང་གནང་ཟེར་སླབ་སྦེ་ ཕྱི་རུ་ཉལཝ་ད་ མིག་ཏོ་
ཁར་ དབུར་སྦེ་ཉལ་སྡོདཔ་ད་ དྲོ་པ་མིག་ཏོ་ ཁ་འབྱར་ལོག་སོང་སྟེ་ 
ཕྱེ་མ་ཚུགས་པར་ འདྲོག་ར་འབལ་ད་ནུག།

འཕརཝ་ཙིགཔ་ཟ་སྟེ་ སྤྱ་འབད་སར་སོངམ་ད་ སྤྱ་དེ་ 
མཇུག་མ་ཆུ་ནང་སྦངས་སྦེ་ སྡོད་ནུག་ཟེར་ཨིན་མས། འཕརཝ་
གིས་ དབའི་ལྟོ་ཚང་ ཁྱོད་ མཇུག་མ་ཆུ་ནང་སྦངས་ཏེ་ ག་ཅི་
འབདཝ་སྨོ། ང་ ཁ་ཙ་མིག་ཏོ་ཕྱེ་མ་ཚུགས་པར་ འདྲོག་ར་
འབལ་ཡི་ ཟེར་སླབ་སླབཔ་མས། སྤྱ་གིས་ ཁྱོད་ སྐྱེ་མ་སེར་
མའི་ལྷ་ཡུལ་ བལྟ་དགོ་པས་པ། ཐོབ་བདེན་བདེན་ར་བཏང་ནུག 
ང་འདི་ ཆུ་འདི་ནང་ལས་ ཉ་བཟུང་ཡི་ར་ ཟ་དོ་ཟེར་སླབ་སླབཔ་
མས། འཕརཝ་གིས་ ཁྱོད་ ཉ་ག་དེ་སྦེ་ བཟུངམ་སྨོ་ཟེརཝ་
ད་ སྤྱ་གིས་  མཇུག་མ་ཆུ་ནང་བཙུགས་སྦེ་ སྡོད་ཞིནམ་ལས་ 

ཉིནམ་ཤརཝ་ད་ མཇུག་མ་ཡར་བཏོན་པ་ཅིན་ ཉ་ལེ་ཤ་འཐོབ་
འོང་ ཟེར་སླབ་བྱིན་ནུག།

དེ་ལས་ འཕརཝ་གི་མནོ་བསམ་ལུ་ དེ་སྦེ་ཨིན་ར་ཨིནམ་
འདྲས་མནོ། འཕརཝ་ཡང་ མཇུག་མ་ཆུ་ནང་བཙུགས་སྦེ་སྡོད་
ད་ནུག ཉིནམ་ཤརཝ་ད་ ད་འབདན་ ཉ་ལེ་ཤ་འཐོབ་འོང་ ཟེར་
མནོ་སྟེ་ མཇུག་མ་ཆུ་ནང་ལས་ བཏོན་ནི་འབདཝ་ད་ གནམ་
དགུན་འབད་ནི་འདི་གིས་ འཁྱེག་ཆགས་ཏེ་ བཏོན་མ་ཚུགས་པར་ 
མཇུག་མ་ག་ར་ པགས་ཀོ་བཤུབ་ཡར་སོ་ནུག འཕརཝ་ཙིགཔ་ཟ་
སྟེ་ སྤྱ་འབད་སར་འགྱོཝ་ད་ སྤྱ་གིས་ ད་འབདན་ ང་བཅས་ར་ 
ལྟོ་ཚང་གཉིས་ དཀའཝ་མ་སྤྱད་པའི་ཟས་ཅིག་འཐོབ་ནི་མས། ང་
བཅས་གཉིས་ ཨ་ཕི་ཁྱིམ་སྦོམ་དེ་ནང་ལུ་ ཨརཝ་བརྐུ་བར་ འགྱོ་
གེ་ཟེར་སླབ་ད་ འཕརཝ་གིས་ཡང་བཏུབ་ཟེར་ ཁོང་གཉིས་ཁྱིམ་དེ་
ནང་ ཨརཝ་བརྐུ་བར་འཛུལ་སོ་ནུག།

དེ་ལས་ ཁོང་གཉིས་ཕར་ལྷོདཔ་ད་ ཁྱིམ་ནང་མི་མེདཔ་ ཁ་
ཐུག་རྐྱབ་སྟེ་ ཁྱིམ་ནང་གི་ཤ་དང་མར་ཚུ་ ག་ར་ཟ་སྦེ་ཕོཝ་

འགྲངསམ་ད་ སྤྱ་ཁོ་རའི་ཨོལ་ལྐོག་ཁར་ ཁུ་ལི་ཅིག་བཏགས། 
འཕརཝ་གི་ཨོལ་ལྐོག་ཁར་ ཤིང་གི་འཁོར་ལོ་སྦོམ་ཅིག་བཙུགས་
བྱིན་སྦེ་ འཕརཝ་དཔོན་ཨིན་ཟེར་ ཁྲི་གུ་བཞག ཁོ་ར་ཞབས་ཁྲ་
རྐྱབ་སྦེ་ སྡོད་སྡོད་པའི་བར་ན་ ཁྱིམ་གྱི་ཇོ་བདག་འདི་ ཐོན་འོངས་
འོངསམ་མས། སྤྱ་འདི་ ཕྲང་ཕྲང་ར་ སྒོ་སྒྲིག་ཁ་ལས་མཆོངམ་
ད་ ཁུ་ལི་འདི་བཅག་སོང་སྟེ་ ཐོན་ཡར་སོ་ནུག འཕརཝ་འདི་ སྒོ་
སྒྲིག་ཁ་ལས་ ག་དེམ་ཅིག་ཤུགས་སྦེ༌མཆོངས་རུང་ ཤིང་གི་འཁོར་
ལོ་འདི༌ བཅག་མ་ཚུགས་པར་ལུསཔ་ད་ ཁྱིམ་མའི་ཇོ་བདག་གིས་
བདའ་ཟུན་ཏེ་  འཁརཝ་གིས་ ཕྱེ་འཐག་འཐག་ར་དྲངས་སྦེ་ 
བསད་བཏང་ད་ནུག་གོ།   །།

ཨཔ༌གཉིས༌ཀྱི༌གནས་སྐབས།

དང་ཕུ་ གཡུས་ཅིག་ནང་ འདྲ་བོ་ཟེར་མི་ཅིག་དང་ རྩ་རྒས་ཟེར་མི་ 
ཨཔ་གཉིས་ཡོདཔ་མས། ཚར་ཅིག་ ཁོང་གཉིས་ཀྱིས་ཚལ་མ་ནང་
ལས་ ཀ་ཤ་ཅིག་བཟུང་ཐོབ་ཆི་ནུག ཀ་ཤ་འདི་ ཐགཔ་བཏགས་
ཏེ་ ཁོང་གཉིས་ཀྱི་གདོང་ཁར་བཞག་སྦེ་ གསད་ནི་གི་སྐོར་ལས་ 
བསྟུན་གྲོས་འབད་འབདཝ་མས། དང་པ་ར་འདྲ་བོ་གིས་ དབའི་
ལྟོ་ཚང་ ང་བཅས་གཉིས་ཀྱིས་ ཀ་ཤ་འདི་ ག་དེ་སྦེ་གསད་ནི་སྨོ། 
ང་གིས་འབད་བ་ཅིན་ རྐང་ལག་བཏོགས་བཏང་སྦེ་གསད་པ་ཅིན་ 
དྲག་འོང་ཟེར་སླབ་སླབཔ་མས།

རྩ་རྒས་ཀྱིས་འབད་བ་ཅིན་  དེ་སྦེ་བཏོགས་བཏང་པར་མི་
བཏུབ། ལྟ་མ་ ང་ སྒྲོ་གཟུགསམ་གི་ཤུབས་ ཀོ་གཏུམས་རྐྱབ་ད་ 
ལེགས་ཤོམ་མི་འོང་ ཟེར་སླབ་སླབཔ་མས། ད་རུང་འདྲ་བོ་གིས་ 
དེ་འབདན་བཏུབ། མཇུག་མ་བཏོགས་སྦེ་ གསད་གེ་ཟེར་སླབ་ད་ 
ད་རུང་རྩ་རྒས་ཀྱིས་ དེ་སྦེ་བཏོགས་བཏང་པ་ཅིན་ མི་བཏུབ། ལྟ་
མ་ ངེ་གི་མིག་ཏོ་འཕྱག་ནི་བཟོཝ་ད་ མི་བཏུབ་ཟེར་སླབ་ནུག

དོ་རུང་ འདྲ་བོ་གིས་ དེ་འབདན་བཏུབ། ཕོཝ་སྦུག་ལས་
བཀག་སྟེ་ གསད་གེ་ཟེར་སླབ་ད་ རྩ་རྒས་ཀྱིས་ དེ་སྦེ་ཡང་མི་
བཏུབ། ལྟ་མ་ ང་བཅས་ར་གཉིས་ ཉལ་སའི་གདན་བཟོཝ་
ད་ ལེགས་ཤོམ་མི་འོང་ཟེར་སླབ་སླབཔ་མས། དེ་ལས་ ཁོང་
གཉིས་ ཀ་ཤ་གསད་ནིའི་ཐབས་ཤེས་ མ་ཐོབ་པར་སྡོད་པའི་
བར་ན་ ཡུདཔ་ཅིག་ཁ་ལས་ འདྲ་བོ་གིས་ དབའི་ལྟོ་ཚང་ ད་ ང་
གིས་ པགས་ཀོ་ལུ་ སྐྱོན་ག་ནི་ཡང་མ་ཕོགཔ་སྦེ་ ཀ་ཤ་གསད་
ནི་གི་ ཐབས་ཤེས་ཅིག་དྲན་ཡི་ ཟེར་སླབ་ད་ རྩ་རྒས་ཀྱིས་ ག་
དེ་སྦེ་ཨིན་སྨོ་ཟེར་འདྲིཝ་ད་ འདྲ་བོ་གིས་ གཞན་ག་ཅི་བཏོགས་

བཏང་རུང་ མ་བཏུབཔ་ཨིན་མས། དེ་བ་འདི་ ཁོ་རའི་ཐགཔ་
འདི་བཏོགས་བཏང་སྦེ་ གསད་གེ་མེན་ན་ཟེར་སླབ་ད་ རྩ་རྒས་
ཀྱིས་ཡང་ དེ་སྦེ་འབད་བ་ཅིན་ ལེགས་ཤོམ་ཨིན་མས་ཟེར་ གྱི་
ཅུ་འབལཝ་ཅིག་ ཐགཔ་འདི་བཏོགས་བཏངམ་ལས་ ཀ་ཤ་གིས་
ཧོང་ཟེར་སླབ་སྦེ་ གར་སོང་ར་མེདཔ་སྦེ་ མཆོངས་ཡར་སོ་ནུག 
དེ་ལས་ ཁོང་གཉིས་སྔུ་རུང་མ་བཏུབ། དགའ་རུང་མ་བཏུབ་སྦེ་ 
སྡོད་དགོཔ་བྱུང་ནུག་གོ།  །།

འདོདཔ་ཆེ་ན་ཀུན་དང་འབྲལ།

ཧེ་མ་ གཡུས་ཅིག་ནང་ ཨཔ་སྤྱང་ཀ་ཅིག་ལུ་ བུ་གཉིས་ཡོདཔ་
མས། བུ་གཉིས་ཀྱི་ཨའི་འདི་ ཁོང་གཉིས་ ཆུང་ཀུའི་བསྒང་ལས་
ར་ ཤི་སོངམ་མས། ཁོང་སྤུན་ཆ་གཉིས་ སེམས་སྐྱོ་སྟེ་ར་ སྡོད་དོ་
ཡོདཔ་མས། ནམ་ཅིག་འབདཝ་ད་ ཨཔ་འདི་ གནམ་མེད་ས་མེད་
ཤུགས་སྦེ་ན་སྟེ་ ཡུདཔ་ཅིག་ཁ་ལས་ ཤི་སོངམ་མས། དེ་ལས་ བུ་
གཉིས་ ཧེང་སྐལ་ར་ སེམས་སྐྱོ་སྡོད་དེ་ ལོ་དག་པ་ཅིག་སོངམ་ད་ 
ཕོ་རྒནམ་གིས་ ནུ་གཅུང་ལུ་སླབ་སླབཔ་མས།

ད་ ང་བཅས་གཉིས་ དེ་སྦེ་གཅིག་ཁ་ར་ སྡོད་པར་མི་བཏུབ་
པས། ཁྱིམ་སོ་སོར་བཟུང་སྟེ་ སྡོད་པ་ཅིན་དྲག་ནི་མས། ང་བཅས་
རའི་ཕམ་གཉིས་ཀྱིས་ བསགས་བསགས་པའི་ རྒྱུ་ནོར་ལེ་ཤ་ཅིག་
ར་མེད། ཨ་ཙི་ཅིག་ཡོད་མི་འདི་ཚུ་ བགོ་བཤའ་རྐྱབ་དགོ་ནི་མས་ 
ཟེར་སླབ་སླབཔ་མས། ནུ་གཅུང་གིས་ ཁྱོད་ ཕོ་རྒནམ་ཨིན་མས། 
ཁྱོད་ཀྱིས་ ག་འབད་མི་འདི་ བཏུབ་ཟེར་སླབ་ད་ ཁོ་གིས་ ནུ་
གཅུང་ལུ་ ཁྱིམ་དང་ནང་ནའི་ཅ་ལ་ཚུ་ ང་ལུ་བཞག་གེ། སྒོ་ཁར་
ཡོད་མིའི་ བྱམོ་དེ་ ཁྱོད་ར་ འབག་ཟེར་སླབ་ད་ ནུ་གཅུང་འདི་ 
དབུགས་འགམ་སྟེ་ བྱམོ་འདི་ འབག་སྦེ་ཡར་སོ་ནུག།

ནུ་གཅུང་དེ་ ཐག་རིང་ས་ཅིག་ཁར་སོང་སྦེ་ རྩྭ་གི་ཁྱིམ་ཅུང་
ཅིག་ བཟོ་སྟེ་སྡོད་ནུག ནམ་ཅིག་འབདཝ་ད་ ཁོ་ནགས་ཚལ་ནང་ 
ཐབ་ཤིང་ལེན་པར་འགྱོ་ཞིནམ་ལས་ ལོག་ཁྱིམ་ནང་ལྷོདཔ་ད་ 
བྱམོ་འདི་ གར་སོང་མེད་པར་བྱང་དཔ་ལས་ ཁོ་སེམས་སྐྱོ་སྟེ་ ཕྱི་
རུ་གི་ལྟོ་ཡང་མ་ཟ་བར་ ཉལ་སྡོད་ནུག ཉིནམ་གསུམ་དེ་ཅིག་ སོང་
བའི་རྒྱབ་ལས་ བྱམོ་འདི་ ལོག་ཁོ་འབད་སར་ལྷོད་དེ་ ཁོ་སེམས་

དགའ་སྟེ་བལྟཝ་ད་ བྱམོ་གི་མཆོ་ཏོ་གུ་ ཀ་ཀུ་རུའི་སོན་ཅིག་མཐོང་
ནུག ཁོ་གིས་ ཀ་ཀུ་རུའི་སོན་དེ་ ཁོ་རའི་ཞིང་ནང་ བཙུགས་
བཞག་ནུག སོན་འདི་ ཉིནམ་ཅིག་བ་ ཉིནམ་ཅིག་སྦོམ་སུ་སྦོམ་སུ་
འགྱོཝ་ལས་ ནམ་ཅིག་འབདཝ་ད་ ཁོའི་ཞིང་ནང་ ཀ་ཀུ་རུ་གནམ་
མེད་ས་མེད་སྦོམ་ཅིག་ བཏགས་ནུག་ཟེར་ཨིན་མས། ཚོདམ་བཟོ་
ནི་སྦེ་ ཀ་ཀུ་རུ་འཐུ་བལྟཝ་ད་ གནམ་མེད་ས་མེད་ལྗིད་ཡོདཔ་ལས་ 
རྩ་འགེངས་ཏེ་ར་འཐུཝ་ད་ ལགཔ་གིས་མ་ཐེག་པར་ ས་ཁར་བུད་
སོངམ་ལས་ ཀ་ཀུ་རུ་ཆག་ཡར་སོ་ནུག དེ་ལས་ ཁོ་ཙིགཔ་ཟ་སྟེ་
བལྟཝ་ད་ ཀ་ཀུ་རུ་ནང་ན་ གསེར་ཀྲམ་ལྟོ་ར་གང་འདུག་ཟེར་ཨིན་
མས། ཁོ་སེམས་དགའ་སྟེ་ གསེར་ལྟོ་ར་གངམ་ ལགཔ་གཅིག་
གིས་བཤེད་ ཀ་ཀུ་རུ་ཆག་རོ་འདི་ ལགཔ་གཅིག་གིས་ བཤེད་དེ་
འོང་པའི་ལམ་ཁར་ ཁོ་རའི་ཕོ་རྒནམ་དང་ཕྱད་ནུག།

ཕོ་རྒནམ་གིས་ ནུ་གཅུང་ལུ་ འདི་ག་ཅི་སྨོ་ཟེར་འདྲིཝ་ད་ ནུ་
གཅུང་གིས་ ལོ་རྒྱུས་ག་ར་ཕྲང་སྟེ་སླབ་ནུག དེ་ལས་ ཕོ་རྒནམ་
གིས་ དེ་སྦེ་ཨིན་པ་ཅིན་ ཁྱོད་ཀྱི་བྱམོ་འདི་ ང་དང་གཅིག་ཁ་

ཡང་ ཉིནམ་གསུམ་དེ་ཅིག་ བཞག་གེ་ཟེར་སླབ་ནུག ནུ་གཅུང་
གིས་ བཏུབ་ཟེར་སླབ་སྟེ་ བྱམོ་དེ་ ཕོ་རྒནམ་འབད་སར་བཞག་
སྦེ་ ཉིནམ་གསུམ་འགྱོཝ་ད་ བྱམོ་དེ་གིས་ ཁོ་ལུ་ཡང་ཀ་ཀུ་རུའི་
སོན་ཅིག་འབག་འོངས་ནུག དེ་ལས་ ཕོ་རྒནམ་གིས་ ཀ་ཀུ་རུའི་
སོན་ ཁོ་རའི་ཞིང་ནང་བཙུགས་བཞག་བཞགཔ་མས། ཁོ་གི་མནོ་
བསམ་ལུ་ ད་འབདན་ ང་གིས་ཡང་ གསེར་འཐོབ་འོང་མནོ་སྟེ་ 
ཨ་རྟག་ར་ཆུ་བླུགས་ཏེ་བཞག་ནུག།

ཀ་ཀུ་རུ་དེ་ ཉིནམ་ཅིག་བ་ ཉིནམ་ཅིག་སྦོམ་སུ་སྦོམ་སུ་
འགྱོཝ་ལས་ ནམ་ཅིག་འབདཝ་ད་ ཀ་ཀུ་རུ་གིས་ རྡོག་མ་
གསུམ་བཏགས་ད་ནུག དེ་ལས་ ཁོ་གིས་ ཀ་ཀུ་རུ་གསུམ་ཆ་
ར་ བཏོགས་ཏེ་ ཁྱིམ་ནང་འབག་འོངསམ་ད་ ཀ་ཀུ་རུ་འདི་ཚུ་ 
ལྗིད་ག་ནི་ཡང་མིན་འདུག་ཟེར་ཨིན་མས། ཁྱིམ་ནང་ལྷོད་དེ་ 
ཀ་ཀུ་རུ་ཅིག་བརྫམ་བལྟཝ་ད་ ནང་ན་ལས་དུ་པ་ཅིག་ཐོན། དུ་
པ་འདི་ འདྲེ་ལུ་གྱུར་སྦེ་ འདྲེ་དེ་གིས་ ཁོ་བསད་དེ་ཟ་ད་ནུག 
དེ་ལས་ ནུ་གཅུང་གིས་ ཕོ་རྒནམ་གི་ཁྱིམ་ནང་སོང་སྟེ་ བྱམོ་



51

51

དང་ ཕ་མའི་རྒྱུ་ནོར་གཞན་ཚུ་ཡང་ ག་ར་ཐོབ་སྟེ་ དགའ་ཏོག་
ཏོ་སྦེ་ སྡོད་ནུག་གོ།  །།

བུམོ་སྦུལ་གྱི་མནའམ།

ཧེ་མ་ གཡུས་ཅིག་ནང་ ཕམ་སྤྱང་ཀ་ཅིག་ལུ་ བུམོ་སྤུན་གསུམ་
ཡོདཔ་མས། བུམོ་འདི་ཚུ་ ག་ནི་བ་འཇའ་རིསམོ་ཡོད་རུང་ ཕམ་
སྤྱང་ཀའི་ བུམོ་འབད་ནི་འདི་གིས་ བཟའ་འཐུང་གི་དཀའ་ངལ་
ཡོདཔ་མས། ཁོང་ཚུ་ ཨ་རྟག་ར་ ནགས་ཚལ་ནང་ལས་ ཤིང་
འབྲས་ཚུ་ ལེན་ཏེ་ཟ་སྡོད་ནུག ནམ་ཅིག་འབདཝ་ད་ ཨཔ་ཁོ་ར་ 
བུམོ་གསུམ་གྱི་ ལྟོ་འཚོལ་བར་འགྱོཝ་ད་ སྦུལ་ཅིག་དང་ཕྱད་ནུག 
སྦུལ་དེ་གིས་ ཟ་ནི་འབདཝ་ད་ ཨཔ་དེ་གིས་ ང་ཟ་བ་ཅིན་ ང་ལུ་
ཁྱིམ་ནང་བུམོ་གསུམ་ཡོད། དེ་ཚུ་ ལྟ་མི་མི་འོང་ཟེར་སླབ་ད་ སྦུལ་

དེ་གིས་ དེ་འབདན་ བུམོ་གཅིག་ ངེའི་མནའ་མར་གཏང་ད་ ཁྱོད་
ར་ མ་ཟ་བར་ བཞག་གེ་ཟེར་སླབ་ནུག།

ཨཔ་དེ་གིས་ བཏུབ་ཟེར་སླབ་སྦེ་ ཤིང་འབྲས་འབག་སྟེ་ 
ཁྱིམ་ནང་ལྷོདཔ་ད་ བུམོ་གསུམ་ལུ་སླབ་སླབཔ་མས། ད་རིས་
འབདན་ ཁྱེད་ར་གསུམ་ལས་ ག་འབད་རུང་ཅིག་ སྦུལ་གྱི་མནའ་
མ་ལུ་ འགྱོ་དགོ་པས་ཟེར་སླབ་ད་ བུམོ་སྦོམ་ཤོས་དེ་གིས་ ང་སྦུལ་
གྱི་མནའམ་སྦེ་ འགྱོཝ་བ་འདི་ ག་ནི་ཡང་མ་ཟ་བར་ ཤི་སོམ་དྲག་
ཟེར་སླབ་སྟེ་ ཤི་སོ་ནུག།

བུམོ་བར་ན་སྐོརམ་དེ་གིས་ ང་སྦུལ་གྱི་མནའ་མར་འགྱོཝ་བ་
འདི་ མི་སྤྱང་ཀ་ཅིག་གི་མནའ་མར་ འགྱོཝ་དྲག་ཟེར་སླབ་སྟེ་ 
ཐོན་ཡར་སོ་ནུག ནུམོ་ཆུང་ཤོསམ་དེ་གིས་ ཨ་པ་ ང་གིས་འགྱོ་ནི་
ར་རྨམ་ཟེར་ ཤིང་འབྲས་འདི་ མོ་ར་ཡང་ཟ་ ཨཔ་ལུ་ཡང་བྱིན་སྦེ་ 
ནགས་ཚལ་ནང་འགྱོ་ནུག ནགས་ཚལ་ནང་ལྷོདཔ་ད་ སྦུལ་ ཁྲ་ག་
ནི་བ་ལེགསཔ་ཅིག་དང་ཕྱད་ནུག སྦུལ་དེ་གིས་ ང་དང་གཅིག་ཁར་
སྡོད་མི་བུམོ་འདི་ ཁྱོད་ཨིན་ན་ཟེར་འདྲིཝ་ད་ བུམོ་དེ་གིས་ ཨིན་



54

54

ཟེར་སླབ་ནུག དེ་ལས་ སྦུལ་དེ་གིས་ ཁྱོད་ར་ མིག་ཏོ་བཙུམ་ཟེར་
སླབ་ནུག བུམོ་དེ་གིས་མིག་ཏོ་བཙུམསཔ་ཅིག་ གསེར་དང་དངུལ་
གྱི་ མེ་ཏོག་གིས་བསྐོར་བའི་ ཕོ་བྲང་ཉམས་དགའ་ཏོག་ཏོ་ ཅིག་
ནང་ལྷོད་ནུག།

མོ་ ཕོ་བྲང་དེ་ནང་ སྦུལ་དང་གཅིག་ཁར་ཉལཝ་ད་ ཕྱི་རུ་
མེ་བསདཔ་ཅིག་ མི་དང་གཅིག་ཁར་ ཉལ་དོ་བཟུམ་ར་ འོངམ་
མས་ཟེར་ཨིན་མས། དྲོ་པ་དྲོ་པ་ སྦུལ་ལུ་གྱུར་ཞིནམ་ལས་ ཕོ་
བྲང་ནང་ལས་ ཐོན་འགྱོཝ་མས་ཟེར་ཨིན་མས། དྲོ་པ་ཚར་ཅིག་
འབདཝ་ད་ ཁོ་ གཉིད་མ་ཚོར་བའི་ཧེ་མ་ ཨམ་སྲུ་གཉིད་ཚོར་ཏེ་
བལྟཝ་ད་ སྦུལ་གྱི་ཤུབས་ རྡོག་པའི་རྩ་བ་ལུ་ བཞགཔ་མཐོང་
སྟེ་ བུམོ་དེ་གིས་ འཐུཝ་ཅིག་ མེ་བཏང་དཔ་ལས་ དྲོ་པ་ཉིནམ་
ཤར་རུང་ ཁོ་ སྦུལ་ལུ་འགྱུར་མ་ཚུགས་པར་ མི་འབད་ར་ལུས་
སོ་ནུག དེ་ལས་ཚུར་ ཁོང་གཉིས་ གཡུས་དེ་ནང་གི་ རྒྱལཔོ་
དང་ཨ་ཞེ་འབད་དེ་ དགའ་སྐྱིད་ཕུན་སུམ་ཚོགས་ཏོག་ཏོ་སྦེ་ སྡོད་
ནི་ཐོབ་ནུག་གོ།  །།

རྩིསཔ་འདོད་པ་ཅན།

དང་ཕུ་ གཡུས་ཚན་སྦོམ་ཅིག་ནང་ ཚེ་རིང་ཟེར་མིའི་རྩིསཔ་ཅིག་
དང་ ཨཔ་ཕུར་པ་ཚེ་རིང་ཟེར་མིའི་ཕྱུགཔོ་ཅིག་སྡོད་སྡོདཔ་མས། 
རྩིསཔ་ཚེ་རིང་ལུ་ བུ་གཅིག་དང་ བུམོ་ལེ་ཤ་ཡོདཔ་ཨིན་མས། 
རྩིསཔ་འདི་གི་མནོ་བསམ་ལུ་ ང་ རྩིསཔ་ཅིག་ཨིན་རུང་ ཕྱུགཔོ་
འགྱོ་ནི་མིན་འདུག ཨཔ་ཕུར་པ་ཚེ་རིང་འདི་ གནམ་མེད་ས་མེད་
ཕྱུགཔོ་འགྱོཝ་མས། ཁོའི་གཡང་འདི་ ག་ཏེ་ཆགས་ཏེ་ཡོད་ག་ 
བལྟ་དགོ་པས་མནོ་སྟེ་ རྩིསཔ་དེ་གིས་ ས་རི་ཕབ་སྟེ་བལྟ་བལྟཝ་
མས། ལྟ་མ་འབད་ཚེ་ ཨཔ་ཕུར་པ་ཚེ་རིང་གི་གཡང་འདི་ སྤག་

ཤིང་རིངམོ་ཅིག་གི་སྤྱི་ཏོག་ཁར་ ཆགས་སྡོད་ནུག་ཟེར་ཨིན་མས། 
དེ་ལས་ ཁོ་གིས་ དེ་གི་ནངས་པར་ ཨཔ་ཕུར་པ་ཚེ་རིང་སྡོད་

སར་ སྤག་ཤིང་འདི་ ལྷང་པར་སོང་སོངམ་མས། དབའི་ ཨཔ་
ཕུར་པ་ཚེ་རིང་། ང་ལུ་སྤག་ཤིང་ཅིག་ དགོ་པས་ཟེར་སླབ་ད་ 
ཨཔ་ཕུར་པ་ཚེ་རིང་གིས་ འབག་ནི་ར་རྨམ་ཟེར་སླབ་ནུག རྩིསཔ་
འདི་གིས་ སྤག་ཤིང་བརྡབས་སྦེ་འབག་འོངསམ་ད་ སྤྱི་ཏོག་འདི་ 
ཨཔ་ཕུར་པ་ཚེ་རིང་གི་ བ་ཅིག་གུ་རེག་ཆེཝ་ལས་ གཡང་འདི་ 
བ་དེ་གུ་འཕྱགས་ཏེ་ ལུས་སོམ་མས། དེ་ལས་ རྩིསཔ་འདི་གིས་ 
སྤག་ཤིང་ཁྱིམ་ནང་འབག་ཞིནམ་ལས་ དུམ་བཏོགས་ཏེ་ཚོགས་
ཕུལ་སྦེ་ གཡང་ཁུག་རྐྱབ་ནུག དེ་སྦེ་གཡང་ཁུག་རྐྱབ་སྟེ་འབད་
རུང་ ཁོ་ ཕྱུགཔོ་འགྱོ་ནི་མེད་པར་ དོ་རུང་ ཁོ་གིས་ས་རི་ཕབ་སྟེ་
བལྟཝ་ད་ གཡང་འདི་ བ་དེ་གུ་ཆགས་ཏེ་ ལུས་སོཔ་ཨིནམ་ཤེས་
ཆི་ནུག།

དོ་རུང་ དེ་གི་ནངས་པར་ རྩིསཔ་ཚེ་རིང་གིས་ ཨཔ་ ཕུར་
པ་ཚེ་རིང་སྡོད་སར་སོང་སྟེ་ བ་འདི་ བཙོང་གནང་ཟེར་སླབ་ནུག 

ཨཔ་ཕུར་པ་ཚེ་རིང་གིས་ བཏུབ་བཏུབ་ཟེར་སླབ་སྦེ་ བ་འདི་ཡང་ 
རྩིསཔ་ཚེ་རིང་ལུ་བཙོངས་ད་ནུག རྩིསཔ་ཚེ་རིང་ བ་འདི་འཁྱིད་
འགྱོ་མ་ཚུགས་པར་ ཕུར་པ་ཚེ་རིང་གི་ བུམོ་ཅིག་གིས་ ལགཔ་
གིས་ བའི་གུ་དྲངས་ཏེ་ རུབ་བདའ་བདའཝ་མས།

དེ་ལས་ བའི་གཡང་འདི་ བུམོ་གི་ལག་པའི་གུ་ འཕྱགས་
ལུས་སོ་ནུག རྩིསཔ་ཚེ་རིང་གིས་ བ་ཁྱིད་དེ་ ཁྱིམ་ནང་ལྷོདཔ་ཅིག་ 
བ་བསད་སྦེ་ དོན་ཧིང་ཚོགས་སྦེ་ཕུལ་ཏེ་ གཡང་ཁུག་རྐྱབ་རུང་ 
ཕྱུགཔོ་མ་འགྱོཝ་མས། དོ་རུང་ ས་རི་བསྒྱུར་ཏེ་བལྟཝ་ད་ གཡང་
འདི་ བུམོ་འདི་དང་གཅིག་ཁར་ ལུས་སོ་ནུག་ཟེར་ཨིན་མས།

དེ་ལས་ རྩིསཔ་ཚེ་རིང་འདི་ ཨཔ་ཕུར་པ་ཚེ་རིང་གི་ བུམོ་
འདི་འཐོབ་ནི་གི་ ཐབས་ཤེས་ག་དེ་སྦེ་དྲག་ག་ཟེར་ མནོ་བསམ་
བཏང་སྟེ་ར་ སྡོད་སྡོདཔ་མས། ནམ་ཅིག་ ཨཔ་ཕུར་པ་ཚེ་རིང་
གི་ ནངས་པར་ཆོ་ག་འབད་བའི་ཕྱི་རུ་ རྩིསཔ་ཚེ་རིང་གིས་ ཨཔ་
ཕུར་པ་ཚེ་རིང་གི་ ཁྱིམ་གྱི་མཆོད་བཤམ་ སྒོ་ཅུ་ནང་ལས་འཛུལ་ཏེ་ 
མཆོད་ཁྲིའི་རྒྱབ་ཁར་འཛུལ་སྡོད་ནུག།

ཕྱི་རུ་ ཨཔ་ཕུར་པ་ཚེ་རིང་ མཆོད་བཤམ་ནང་ དཀར་མེ་ཕུལ་
བར་སོངམ་ད་ རྩིསཔ་འདི་གིས་སྐུའི་རྒྱབ་ཁ་ལས་ ཨཔ་ཕུར་པ་
ཚེ་རིང་ཟེར་སླབ་ད་ ཨཔ་ཕུར་པ་ཚེ་རིང་གི་མནོ་བསམ་ལུ་ ཁོའི་
དཀོན་མཆོག་གིས་ གསུང་འབྱོན་མས་ཟེར་མནོ་སྟེ་ ལགས་ཟེར་
སླབ་ནུག དེ་ལས་ རྩིསཔ་ཚེ་རིང་གིས་ ཉིནམ་ནངས་པ་ལས་ ཁྱོད་
ཀྱི་བུམོ་འདི་ རྩིསཔ་ཚེ་རིང་གི་ བུའི་མནའམ་སྦེ་གཏང་སྨ་རེ་ཟེར་
སླབ་ནུག དེ་ལས་ ཨཔ་ཕུར་པ་ཚེ་རིང་གིས་ ལགས་སོ་ལགས་
ཟེར་ཞུ་སྟེ་ སེམས་དགའ་སྟེ་ ཐོན་ཡར་སོ་ནུག།

དེ་གི་ནངས་པར་ རྩིསཔ་ཁོ་ར་བཤལ་ཏེ་ འོངམ་བཟོ་ཞིནམ་
ལས་ ཨཔ་ཕུར་པ་ཚེ་རིང་དང་ གཅིག་ཁར་ བློ་ཕར་སླབ་ ཚུར་
སླབ་སྦེ་ སྡོདཔ་ཅིག་གི་བར་ན་ ཨཔ་ཕུར་པ་ཚེ་རིང་གིས་ སླབ་
ནུག ཁ་ཙ་ཕྱི་རུ་ ངེའི་དཀོན་མཆོག་གསུམ་གྱིས་ གསུང་བྱོན་ཡི། 
ངེའི་བུམོ་འདི་ ཁྱོད་ཀྱི་བུ་གི་ མནའམ་སྦེ་ གཏང་ཟེར་ཨིན་མས་
ཟེར་སླབ་ད་ རྩིསཔ་ཚེ་རིང་གིས་ ཨིན་མས་ག། དེ་འབདན་ འདི་
ལེགས་ཤོམ་ཨིན་མས། ད་རིས་ར་ བཙུགས་གེ་ཟེར་སླབ་ད་ ཨཔ་
ཕུར་པ་ཚེ་རིང་གིས་ཡང་ བཏུབ་ཟེར་སླབ་ནུག།

དེ་ལས་ རྩིསཔ་ཚེ་རིང་ ཁོ་རའི་ཁྱིམ་ནང་འགྱོ་སྟེ་ བུ་དང་
བུམོ་ཚུ་ལུ་ ལྟ་མ་ ང་གིས་ ཨཔ་ཕུརཔ་ཚེ་རིང་གི་བུམོ་འདི་ ཁྱིད་
འོངས་ཞིནམ་ལས་ མཆོད་བཤམ་ནང་བཙུགས་ཏེ་ གྱི་ཅུ་བླུགསཔ་
ད་ བུམོ་གིས་ ཨའི་ཟེར་སྐད་རྐྱབ་ད་ ཕྱ་དང་ཧུ་རྐྱབ་དགོ་ སྨ་རེ་
ཟེར་སླབ་སྦེ་ ཁོ་ར་ལོག་སྟེ་ སྒྲོམ་ཅིག་འབག་སྦེ་ བུམོ་ལེན་པར་
ཡར་སོ་ནུག དེ་ལས་ བུམོ་འདི་ ཁྱིད་དེ་ ལམ་ཕྱེད་ཀ་ཅིག་ཁར་
ལྷོདཔ་ཅིག་ བུམོ་འདི་ སྒྲོམ་ནང་བཙུགས་འབག་སྟེ་ གཙང་ཆུ་གི་
སྦོ་ལོགས་ཁར་ལྷོདཔ་ད་ སྒྲོམ་འདི་ བྱེམ་གིས་སྤུར་བཞག་སྦེ་ ཁོ་
ར་ ཆུའི་མཐའ་མར་ གྱི་ཅུ་བརྡར་བར་ཡར་སོ་ནུག།

དེ་ལས་ རྒྱལ་པོའི་སྲས་ཅིག ཕྱུག་པོའི་བུ་ཅིག དབུལ་པོའི་
བུ་ཅིག་ རྡོས་སྒོར་རྐྱབ་ཅི་ར་འགྱོཝ་ད་ ས་དེ་ནང་ལྷོད་ནུག རྒྱལ་
པོའི་སྲས་ཀྱི་རྡོས་སྒོར་འདི་ སྒྲོམ་འདི་གུ་ཕོག་སྟེ་ ཁ་ཕྱེས་བལྟཝ་ད་ 
བུམོ་འདི་མཐོང་ཆི་ནུག དེ་ལས་ རྒྱལ་པོའི་སྲས་ཀྱིས་ བུམོ་འདི་
བཏོན་སྦེ་ ཚབ་མར་ སེམས་ཅན་སྟག་ཅིག་ སྒྲོམ་དེ་ནང་ བཙུགས་
བཞག་བཞགཔ་མས། རྩིསཔ་ཚེ་རིང་ གྱི་ཅུ་བརྡར་ཚརཝ་ཅིག་ 

སྒྲོམ་འབག་སྟེ་ ཁྱིམ་ནང་སོང་ཞིནམ་ལས་ ཕྲང་ཕྲང་ར་མཆོད་
བཤམ་ནང་བཙུགས་ཏེ་ སྒོ་བསྡམས་ད་ནུག དེ་ལས་ བུམོ་འདི་ 
གསད་ནི་སྦེ་ སྒྲོམ་ཁ་ཕྱེསཝ་ཅིག་ དེ་ནང་ལས་ སེམས་ཅན་སྟག་
འདི་ཐོན་ཏེ་ ཁོ་རའི་ཨོལ་ལྐོག་ཁར་ སོ་བཏབ་ད་ ཁོ་གིས་ ཨའི་
ཟེར་བྱེལ་སྐད་རྐྱབ་རྐྱབཔ་མས།

བུ་དང་བུམོ་ཚུ་ ད་འབདན་ ཕྱུགཔོ་འགྱོ་འོང་ཟེར་མནོ། 
གནམ་མེད་ས་མེད་ སེམས་དགའ་སྟེ་ ཕྱ་དང་ཧུ་རྐྱབ་སྟེ་ དར་ཕྱར་
ནུག དེ་ལས་ ཨཔ་འདི་འཐོན་ནི་ར་མེད་པར་ བལྟ་བའི་བསྒང་
ལས་ ཨཔ་འདི་ སེམས་ཅན་སྟག་གིས་ ཟ་ད་ནུག་ཟེར་ཨིན་མས། 
སྟག་ཁོ་ར་ མཆོད་ཁྲིའི་རྒྱབ་ལས་ཚུར་ རྒྱ་བོ་ཡང་ ཕྱིར་ཕྱིར་བཏང་
སྟེ་ སྡོད་ནུག་ཟེར་ཨིན་མས་གོ།  །།

ཆུ་རྣམ་ཅོ་ཀྲོང་ཀྲོ།

དང་ཕུ་ ལུངམ་ཅིག་ལུ་ རྒྱལཔོ་ཅིག་ བཞུགས་ཡོདཔ་མས། 
རྒྱལཔོ་འདི་ བུཚ་བློ་མ་འདྲཝ་སླབ་མི་ཚུ་ལུ་ ཐུགས་མཉེས་དོ་
ཡོདཔ་མས། ནམ་ཅིག་འབདཝ་ད་ རྒྱལཔོ་འདི་ གཡུས་ཅིག་ནང་
ལས་ཕར་བྱོནམ་ད་ ལམ་གྱི་སྦུག་ལུ་ར་ བུཚ་སྐྱོ་སི་སི་སྦེ་ སྡོད་མི་
ཅིག་ གཟིགས་ད་ནུག དབའི་བུཚ་ ཁྱོད་སེམས་སྐྱོ་སི་སི་སྦེ་ སྡོད་
དགོ་མི་འདི་ ག་ཅི་སྨོ་ཟེར་གསུངམ་ད་ བུཚ་གིས་ ཚེ་སྔོན་ལས་
ཀྱིས་སྦེ་ སྤྱང་ཀའི་བུཚ་ཅིག་ལུ་སྐྱེས་ཏེ་ ཟ་ནི་འཐུང་ནི་ཟེརཝ་ ག་
ནི་ཡང་མེདཔ་ལས་བརྟེན་ཏེ་ ཨིན་ཟེར་ཞུ་ནུག།

དེ་ལས་ རྒྱལཔོ་གིས་ ཨ་ནཱི་བུཚ་འདི་ ཁ་སླབ་ཐངས་ མ་
འདྲཝ་ཅིག་ར་འདུག་ཟེར་ཐུགས་བཞེད་གནང་སྟེ་ བུཚ་ལུ་ དེ་སྦེ་
གསུངས་ནུག བུཚ་ཁྱོད་ལུ་ ལྟོ་དང་གོ་ ང་གིས་བྱིན་འོང༌། ངེའི་
དོན་ལུ་ ལཱ་ཅིག་འབད་སྨ་རེ་ཟེར་གསུངསམ་ད་ བུཚ་དེ་གིས་ རྒྱལ་
པོའི་ཕྱག་ལཱ་ག་ཅི་ར་ཡོད་རུང་ ང་གིས་ཕྱག་ཞུ་གེ་ཟེར་ཞུ་ནུག།

དེ་ལས་ རྒྱལཔོ་གིས་ བུཚ་དེ་ ཁྱིད་བྱོན་ཞིནམ་ལས་ ཉིནམ་
ཅིག་ བུཚ་དེ་ལུ་ རྡོ་ ཨ་ལུ་ཆགས་ཏེ་ཡོད་མི་ཅིག་ འཚོལ་ཏེ་འབག་
ཤོག་ཟེར་གསུངས་ཏེ་ ཁྱིམ་ནང་བཏང་ད་ནུག དེ་ལས་ ཨཔ་དང་
ཨའི་གཉིས་ཀྱིས་ བུཚ་དེ་ལུ་ ཁྱོད་ད་ལྟོ་ཚུན་ཚོད་ ག་ཏེ་ལུ་སྡོད་
སྡོདཔ་སྨོ་ཟེར་འདྲིཝ་ད་  ང་ ད་ལྟོ་ཚུན་ཚོད་ཀྱི་བར་ན་ རྒྱལཔོ་
དང་གཅིག་ཁར་ ཕྱག་ཞུ་སྟེ་སྡོད་སྡོདཔ་ཨིན་ཟེར་སླབ་ནུག།

དེ་ལས་ ཉིནམ་དག་པ་ཅིག་སོངམ་ད་ བུཚ་འདི་ རྒྱལཔོ་
འབད་སར་ལོག་སོང་སྟེ་ རྡོ་ཨ་ལུ་ཆགས་ཏེ་ཡོད་མི་འདི་ ཉིནམ་
ཅིག་འཚོལ་རུང་ འཚོལ་མ་ཐོབ་ཟེར་ཞུ་ནུག རྒྱལཔོ་གིས་ རྡོ་མ་
ཐོབ་པ་ཅིན་ མགྱོགས་པར་ལོག་མ་འོངས་པར་ ག་ཅི་སྦེ་སྡོདཔ་

ཟེར་གསུངམ་ད་ བུཚ་གིས་ ང་ ལམ་ཁ་ལུ་ ཆུ་རྣམ་ཅོ་ཀྲོང་ཀྲོ་
སྦེ་ ཡོདཔ་མ་ཚད་ མིག་ཏོ་ཡང་གྲུ་བཞི་སྦེ་ ཡོད་མི་ཅིག་དང་ཕྱད་
དེ་ འདི་ལུ་བལྟ་སྟེ་ ལུས་སོ་ཡི་ཟེར་ཞུ་ནུག།

རྒྱལཔོ་འདི་གིས་ དབའི་ ཁྱོད་ཤོབ་མ་རྐྱབ། ང་ ཨའི་གིས་
སྐྱེས་ཏེ་ སྦོམ་ཤོས་འ་ནེ་ཅིག་སོང་རུང་ ཆུ་ལུ་རྣམ་ཅོ་དང་ མིག་ཏོ་
ཡོད་ཟེརཝ་ མིག་གིས་ག་ཏེ་མཐོང་ནི་ རྣམ་ཅོ་གིས་ཡང་ མ་གོ་
ཟེར་གསུངམ་ད་ བུཚ་འདི་གིས་ རྡོ་ལུ་ཨ་ལུ་ཆགས་མི་ཡང་ དཔེ་ 
འ་ནཱི་དང་འདྲ་ཟེར་ཞུ་ནུག དེ་ལས་ རྒྱལ་པོ་འདི་ཐུགས་མཉེས་ཏེ་ 
བུཚ་དེ་ལུ་ བློན་པོ་གི་གོ་ས་གནང་ནུག དེ་ལས་ བུཚ་གིས་ ཨཔ་
དང་ཨའི་གཉིས་ལུ་ཡང་ ཟ་ནི་དང་འཐུང་ནི། བཀབ་གོ་ལ་ཚུ་བྱིན་
སྦེ་ དགའ་སྐྱིད་ཕུན་སུམ་ཚོགས་ཏོག་ཏོ་སྦེ་ སྡོད་ནི་ཐོབ་ནུག་གོ། 
།།

རྩ་རྒས་སྤུན་ཆ་གཉིས།

ཧེ་མ་ གཡུས་ཅིག་ནང་ རྩ་རྒས་སྤུན་ཆ་གཉིས་ཡོདཔ་མས། 
ཉིནམ་ཅིག་འབདཝ་ད་ ནུ་གཅུང་གིས་ ཕོ་རྒནམ་འདི་ལུ་ ང་
བཅས་གཉིས་ཡང་ དེ་སྦེ་ར་སྡོད་པར་མི་བཏུབ་པས། ནངས་པ་
ལས་འབདན་ ཕོ་རྒནམ་ཁྱོད་ར་ ཁྱིམ་ནང་ལས་ལྟོ་འབད་འབག་
ཤོག ང་གིས་ ཞིང་ཁར་གླང་རྨོ་བར་ འགྱོ་གེ་ཟེར་སླབ་ནུག ཕོ་
རྒནམ་གིས་ བཏུབ་ཟེར་སླབ་ནུག དེ་གི་ནངས་པ་དྲོ་པ་ ནུ་གཅུང་
འདི་ ཞིང་ནང་གླང་རྨོ་བར་འགྱོཝ་ད་ ཕོ་རྒནམ་ལུ་ ཉི་མའི་ལྟོ་ 
གཙང་ཏོག་ཏོ་འབད་དེ་ འབག་ཤོག་སྨ་རེ་ཟེར་སླབ་བཞག་ནུག།

དེ་ལས་ ཕོ་རྒནམ་གིས་ ལྟོ་འབད་སྦེ་འབག་འགྱོཝ་ད་ ལམ་
ཁར་ ཨ་ཝ་ཅིག་དང་ཕྱད་དེ་ ཕོ་རྒནམ་དེ་གིས་ ཨ་ཝ་ལུ་ ཕར་
བཅག ཕར་བཅག་ཟེར་སླབ་ད་ ཨ་ཝ་གིས་ ཕར་གཟུར་མ་བཏུབ་
པས། དེ་ལས་ ཁོ་གིས་ ངེའི་ནུ་གཅུང་གིས་ ལྟོ་གཙང་ཏོག་ཏོ་
སྦེ་འབག་ཤོག་ཟེར་སླབ་སླབཔ་ཨིན། ཨ་ཝ་ཁྱོད་ ཕར་གཟུར་མ་
བཏུབ་པ་ཅིན་ བཞག་ཞིག་ཟེར་སླབ་སྟེ་ ལྟོ་དང་ཚོདམ་ ས་ཁར་
བཞག་སྦེ་ རྡོ་ཅིག་འཐུ་སྟེ་ ཨ་ཝ་གུ་ བླུགས་བཏངམ་ད་ ཨ་ཝ་
གནམ་ཁར་གཏོར་ཏེ་ ལྟོ་དང་ཚོདམ་ནང་འཛུལ་སོ་ནུག།

དེ་ལས་ ཕོ་རྒནམ་འདི་ ལྟོ་དང་ཚོདམ་ནང་ ཨ་ཝ་འཛུལ་སོ་ཡི་
ཟེར་ ཆུའི་མཐའ་མར་སོང་སྟེ་ ལྟོ་དང་ཚོདམ་ ཆུ་འཁྱུ་སྡོད་སྡོདཔ་
མས།  ཕོ་རྒནམ་གིས་ ལྟོ་འབག་འོང་ནི་ར་མེད་པར་ ནུ་གཅུང་ 
ལྟོཝ་བཀྱེས་ཏེ་ ཁྱིམ་ནང་བལྟ་བར་ འོངམ་ད་འབད་ཚེ་ ཕོ་རྒནམ་
འདི་ ཆུ་གཟར་སྦོམ་ཅིག་གི་ སྦོ་ལོགས་ཁར་སྡོད་ནུག་ཟེར་ཨིན་
མས།

ནུ་གཅུང་གིས་ཕོ་རྒནམ་ལུ་ ག་ཅི་འབད་དཔ་ སྨོ་ཟེར་འདྲིཝ་
ད་ ཕོ་རྒནམ་གིས་ ལྟོ་ནང་ཨ་ཝ་འཛུལ་སོཔ་ལས་ ཆུ་འཁྱུཝ་
ཨིན་ཟེར་སླབ་ནུག ནུ་གཅུང་འདི་ དབུགས་འགམ་སྟེ་ ནངས་པ་
འབདན་ ཁྱོད་ར་གླང་བལྟ་བར་སོང་། གླང་ཚུ་ཕར་དང་ཚུར་ ག་
མནོ་སར་སྤར་ཏེ་ འགྱོ་མ་བཅུག་པར་བལྟ། ང་གིས་ཁྱིམ་ནང་
ལས་ ལྟོ་འབད་སྦེ་འབག་འོང་གེ་ཟེར་སླབ་ནུག ཕོ་རྒནམ་གིས་
བཏུབ་ཟེར་སླབ་སྟེ་ དེ་གི་ནངས་པར་ ཕོ་རྒནམ་འདི་ གླང་བལྟ་
བར་སོང་ནུག།

ཕོ་རྒནམ་གླང་འབད་སར་ ལྷོད་དེ་བལྟ་སྡོདཔ་ད་ གླང་ཅིག་
གིས་རྣམ་ཅོ་སྤར་ད་ནུག དེ་ལས་ཕོ་རྒནམ་གིས་ ངེ་གི་ནུ་གཅུང་
གིས་ སྤར་མ་བཅུག་པར་བལྟ་ ཟེར་སླབ་སླབཔ་ཨིན་མནོ་སྟེ་ 
རྣམ་ཅོ་སྤར་མིའི་གླང་གི་རྣམ་ཅོ་བཏོགས་བཏང་ད་ནུག དེ་ལས་ 
གླང་འདི་ རྣམ་ཅོ་ན་ཟུག་རྐྱབ་སྟེ་ རྐངམ་སྤརཝ་ད་ རྐངམ་ཡང་
བཏོགས་བཏང་ནུག གླང་འདི་ གཟུགས་སྤརཝ་ད་ གླང་གི་
གཟུགས་ཡང་ བཏོགས་བཏང་དཔ་ལས་ གླང་ཤི་སོ་ནུག།

དེ་ལས་ ཕོ་རྒནམ་འདྲོགས་ཏེ་ གླང་གི་ཤ་འདི་སྦ་བཞག གླང་
གི་མཇུག་མ་དང་ རྭཝ་འདམ་པ་ནང་བཙུགས་སྦེ་སྡོདཔ་ད་ ནུ་
གཅུང་ ལྟོ་འབག་སྟེ་ལྷོད་ལྷོདཔ་མས། ནུ་གཅུང་གིས་ གླང་ག་
ཏེ་ཡོདཔ་སྨོ་ཟེར་འདྲིཝ་ད་ ཕོ་རྒནམ་གིས་ གླང་ འདམ་པ་ནང་
ཐིམ་སོ་ཡི་ཟེར་སླབ་སྟེ་ རྭཝ་དང་མཇུག་མ་སྟོན་སྟོནམ་མས། ནུ་
གཅུང་གིས་ གླང་ཡར་ལྷོང་ནི་སྦེ་ མཇུག་མ་གུ་བཤེད་དེ་འཐེནམ་
ད་ ཕོ་རྒནམ་གིས་ མཇུག་མ་གུ་བཤེད་དེ་ ཧེང་སྐལ་ར་ ནང་ན་
བཙུགསཔ་མས། ཡུདཔ་ཅིག་ཁ་ལས་ ནུ་གཅུང་ཤུགས་བཟང་སྟེ་ 
མཇུག་མ་དང་སྦྲགས་ཏེ་  འདམ་པ་ནང་གྱེལ་སོ་ནུག།

དེ་ལས་ ནུ་གཅུང་གིས་ གླང་འདམ་པ་ནང་ཐིམ་ཐིམཔ་ར་
མེན་པས། ག་དེ་སྦེ་འབད་དཔ་སྨོ་ཟེར་འདྲིཝ་ད་ ཁྱོད་ཀྱིས་ གླང་
སྤར་མ་བཅུག་ཟེར་སླབ་དེས་མནོ། སྤར་མ་བཅུག་པ་ར་བཏོགས་
བཏངམ་ད་ གླང་ཤི་སོ་ཡི་ཟེར་སླབ་སླབཔ་མས། དེ་ལས་ ནུ་
གཅུང་དབུགས་འགམ་སྟེ་ ཕོ་རྒནམ་དེ་ཁར་བཀོ་བཞག ང་ར་ 
བྱོག་འགྱོ་དགོ་པས་མནོ་སྟེ་ ཕོ་རྒནམ་ཉལ་ཚརཝ་ཅིག་ ནུ་གཅུང་

ཅ་ལ་ཚུ་ གཟེམ་ཅིག་ནང་བསྡམས་ཞིནམ་ལས་ དྲོ་པ་འབག་འགྱོ་
ཆོག་ཆོ་བཟོ་སྦེ་ ཉལ་དཔ་མས།

དེ་ལས་ ནུ་གཅུང་ཉལ་ཚརཝ་ད་ ཕོ་རྒནམ་གིས་ གཟེམ་ནང་
ལས་ ཅ་ལ་ཚུ་བཏོན་སྦེ་ ཁོ་ར་དེ་ནང་འཛུལ་སྡོད་སྡོདཔ་མས། ནུ་
གཅུང་ དྲོ་པ་ཧ་སག་ལོང་ཞིནམ་ལས་ ཅ་ལ་འབག་སྦེ་ཡར་སོ་ནུག 
དེ་ལས་ ལམ་ཁར་ལྷོདཔ་ད་ ཕོ་རྒནམ་འདི་ཆུ་གང་རུང་ ནུ་གཅུང་
གིས་སླབ་འོང་མནོ་སྟེ་ ཆུ་ཡང་གཟེམ་ནང་ར་བཏང་དཔ་མས། ནུ་
གཅུང་གི་མནོ་བསམ་ལུ་ མར་ཁུ་འདི་ཚུ་ འབོཝ་མས་མནོ་སྟེ་ 
བཟེད་ཅི་ར་འཐུངས་ད་ནུག།

དེ་ལས་ ཡར་ལ་ཅིག་ཁར་ལྷོདཔ་ད་ ནུ་གཅུང་གིས་ ངེའི་ཕོ་
རྒནམ་འདི་ ག་དེ་སྦེ་སྡོད་ཡོད་ག་སྨོ་ཟེར་སླབ་ད་ ཕོ་རྒནམ་འདི་
གིས་ གཟེམ་ནང་ལས་ ང་འ་ནེ་སྦེ་ར་ ཡོད་ཟེར་སླབ་ནུག དེ་
ལས་ ནུ་གཅུང་གིས་ གཟེམ་འདི་ཁ་ཕྱེས་ཏེ་བལྟཝ་ད་ ཆུ་ཡང་
ཤོར་སྦེ་དགོད་བྲ་སྟེ་སྡོད་ནུག་ཟེར་ཨིན་མས། དེ་ལས་ ལུང་པའི་
མདའ་ལས་ གླང་མཇུག་དུམ་ཅིག་གིས་ ཨུང་ཟེར་སླབ་ད་ ལུང་

པའི་ཕུ་ལས་ རྫོགས་པའི་སངས་རྒྱས་བྱོན་ཏེ་ སྲུང་རྫོགས་སོ་
ནུག་གོ།  །།

ཨཔ་ལོ་གསར་ཟ་མི།

དང་ཕུ་དིང་ཕུ་ གཡུས་ཅིག་ནང་ ཨཔ་ཅིག་དང་ བུ་ཅིག་ཡོདཔ་
ཨིན་མས། བུ་དེ་ ཁོ་རའི་ ཨམ་སྲུ་དང་ མཉམ་གཅིག་སྡོདཔ་
ཨིན་མས། ནམ་ཅིག་འབདཝ་ད་ ཨཔ་དེ་ ལོ་གསར་རན་ཏེ་ ལོ་
གསར་ཟ་བར་ བུ་དང་མནའམ་འབད་སར་འགྱོཝ་ད་ ལམ་ཁར་ 
སྤྱ་ཅིག་དང་ཕྱད་ནུག སྤྱ་དེ་གིས་ ཁྱོད་ག་ཏེ་འགྱོཝ་སྨོ་ཟེར་
འདྲིཝ་ད་ ཨཔ་དེ་གིས་ ང་ ལོ་གསར་ཟ་བར་ བུ་དང་མནའམ་
འབད་སར་ འགྱོཝ་ཨིན་ཟེར་སླབ་ནུག།

དེ་ལས་ སྤྱ་གིས་ ཁྱོད་ལོག་འོངམ་ད་ རྒྱགས་ཏོ་རིལ་རི་བཟོ་
སྦེ་ ཤོག་སྨ་རེ་ཟེར་སླབ་ད་ ཨཔ་དེ་གིས་ བཏུབ་ཟེར་སླབ་ནུག 
དེ་ལས་ ཕར་དེ་ཅིག་ཁར་ལྷོདཔ་ད་ དོམ་ཅིག་དང་ཕྱད་དེ་ དོམ་
གྱིས་ཡང་ ཧེ་མ་ སྤྱ་གིས་སླབ་དོ་བཟུམ་སྦེ་ར་སླབ་ནུག དོ་རུང་ 
ཡུདཔ་ཅིག་ཁ་ལས་ ཕགཔ་ཅིག་དང་ཕྱད་ནུག ཕགཔ་དེ་གིས་ཡང་ 
ཧེ་མ་བཟུམ་སྦེ་ར་ སླབ་བཏང་ད་ནུག།

དེ་ལས་ བུ་གི་ཁྱིམ་ནང་ལྷོད་སྦེ་ བུ་གིས་ཨ་པ་ལུ་ ཇ་འཐུང་
ཟེར་སླབ་ད་ ཨཔ་དེ་གིས་འཐུང་མ་བཏུབ་པས། དེ་ལས་ ལྟོ་བྱིན་
རུང་ ལྟོ་ཡང་ཟ་མ་བཏུབཔ་ལས་ བུ་གིས་ཨ་པ་ལུ་ ལྟོ་ག་ཅི་སྦེ་
མ་ཟཝ་སྨོ་ཟེར་སླབ་ད་ ཨཔ་དེ་གིས་སླབ་ནུག ང་ ཕར་ལས་
འོངསམ་ད་ ལམ་ཁ་ལུ་ སྤྱ་དང་དོམ་ རི་ཕག་ཚུ་གིས་ ང་ལོག་
འོངསམ་ད་ རྒྱགས་ཏོ་རིལ་རི་བཟོ་སྟེ་ ཤོག་ཟེར་སླབ་དེས། ང་
གནམ་མེད་ས་མེད་ སེམས་མ་དགའ་ཟེར་སླབ་ནུག དེ་ལས་ བུ་
གིས་ ཐབས་ཤེས་ང་ལུ་ ཡོད་ཟེར་སླབ་སྟེ་ འཐུང་ཟེར་སླབ་ད་ 

ཨཔ་དེ་ གནམ་མེད་ས་མེད་སེམས་དགའ་སྟེ་ དེ་འབདན་ བཏུབ་
ཟེར་སླབ་སྟེ་ ཨཔ་དེ་ ཇ་འཐུངས། ལྟོ་ཡང་ཟ་ནུག།

ལོ་གསར་གྲོལ་བའི་བསྒང་ལས་ ཨཔ་ གནམ་མེད་ས་མེད་
རྒྱགས་ཏོ་རིལ་རི་ཡར་སོ་ནུག དེ་ལས་ ཨཔ་དེ་ ལོག་ཁོ་རའི་ཁྱིམ་
ནང་འགྱོཝ་ད་ ལམ་ཁར་སེམས་ཅན་ཚུ་གིས་ མཐོང་འོང་མནོ་སྟེ་ 
བུ་གིས་ ཨཔ་དེ་ ཀ་ཀུ་རུ་སྦོམ་ཅིག་གི་ནང་ལུ་ བཙུགས་ཏེ་བཏང་
ད་ནུག དེ་ལས་ ཨཔ་དེ་ ལམ་ཡང་འགྱོ་མ་དགོ་པར་ རིལ་ཡི་
རིལ་ཡི་འགྱོ་སྟེ་ ཚར་ཅིག་ངལ་འཚོ་སྦེ་སྡོདཔ་ད་ སྤྱ་གིས་མཐོང་
སྟེ་ ཕ་ལས་ཚུར་ ཨཔ་མ་འོངས་ག་ཟེར་འདྲིཝ་ད་ ཨཔ་ཀ་ཀུ་རུ་
དེ་གིས་ ནང་ན་ལས་ ཨ་པ་ཨ་པ་ ང་མི་ཤེས་ཟེར་ཡར་སོ་ནུག།

དོ་རུང་ ཕར་ཅིག་ཁར་ལྷོདཔ་ད་ དོམ་རྩ་རྒས་ཅིག་དང་ཕྱདཔ་
ལས་ འདི་ག་ཅི་ཨིན་ན་ཟེར་ལགཔ་གིས་ ལྡན་ལྕག་ཐེངས་ཕོག་
ཅིག་བླུགསཔ་ད་ ཀ་ཀུ་རུ་གག་སོང་སྟེ་ ཨཔ་དེ་ ཕྱི་ཁར་འཐོན་
དགོཔ་བྱུང་ནུག དེ་ལས་ དོམ་དེ་གིས་ ཆ་རོགས་ཚུ་ ག་ར་འབོ་སྦེ་ 
ཁོང་ཆ་ཁྱབ་ ག་ར་རུབ་སྟེ་ ཨཔ་འདི་ཟ་ནི་སྦེ་ བསྟུན་གྲོས་རྐྱབ་

ནུག ཨཔ་འདི་ ཤིང་ཅིག་གི་རྩ་བར་བཞག་སྟེ་ རི་ཕག་ལུ་བལྟ་
བཅུག་སྦེ་ ཁོང་གཞན་མི་ཚུ་ ཟ་ནི་གི་ཐབ་ཆ་ཚུ་ ལེན་པར་སོང་
སོངམ་མས། རི་ཕག་དེ་ ཡེངས་ཏེ་སྡོདཔ་ཅིག་ཁར་ ཨཔ་དེ་གིས་ 
གོ་ལེ་སྦེ་ ས་དོང་ནང་ལུ་འཛུལ་ཏེ་ ལྟག་ལས་ཤིང་དང་ འདབ་མ་
ཚུ་བཀབ་སྦེ་ ཁུ་སིམ་སི་སྦེ་སྡོད་སྡོདཔ་མས།

ཡུདཔ་ཅིག་ལས་ སེམས་ཅན་ཚུ་ ག་ར་ལྷོད་ཞིནམ་ལས་ ཀྭ་
ལས་ ཤ་ག་ཏེ་སྨོ་ཟེར་ རི་ཕག་ལུ་འདྲིཝ་ད་ རི་ཕག་ག་ནི་ཡང་ 
སླབ་ནི་མེད་པར་སྡོདཔ་ད་ ཆ་རོགས་ཚུ་གིས་ ཤ་འདི་ནི་ ཁྱོད་
ཀྱིས་བཏང་ད་ནུག ད་ ཁྱོད་ར་ཟ་ནི་ཨིན་ ཟེར་སླབ་ནུག དེ་ལས་ 
རི་ཕག་དེ་གིས་ ངེའི་ཤ་ཁྱེད་ཟ་རུང་ མགུ་ཏོ་དེ་ ང་རའི་སྐལཝ་སྦེ་ 
བཞག་ཟེར་སླབ་ནུག གཞན་ཚུ་གིས་བཏུབ་ཟེར་སླབ་སྟེ་ རི་ཕག་
དེ་ བསད་བཏང་ད་ནུག།

དེ་ལས་ ཀ་ལ་རྫམ་ནང་བཙུགས་ཏེ་ ཐབ་ཁར་བཀལ་སྦེ་ མེ་
འཕུ་ནི་འབདཝ་ད་ མེ་འཕུ་མ་ཚུགས་པས། དོམ་དེ་གིས་ ང་གིས་
འཕུ་གེ་ཟེར་སླབ་སྟེ་ ཕུ་ཕུ་ཟེར་ འཕུ་བའི་བསྒང་ ནང་ན་ལས་ 

ཨཔ་དེ་གིས་ཨ་ཙ་ཟེར་ སྐད་ཤུགས་སྦེ་རྐྱབཔ་ལས་ དོམ་དེ་འདྲོགས་
ཏེ་ བྱོག་ཡར་སོ་ནུག དེ་ལས་ གཟིག་གིས་ འཕུ་བལྟཝ་ད་ ཨ་
པའི་སྐད་ལུ་འདྲོགས་ཏེ་ གཟིག་ཡང་བྱོག མཇུག་ར་ སྟག་གིས་
འཕུཝ་ད་ ཨ་པའི་སྐད་ལུ་འདྲོགས་ཏེ་ སེམས་ཅན་ག་ར་ བྱོག་ཡར་
སོང་ནུག ཡུདཔ་ཅིག་ཁ་ལས་ ཨཔ་དེ་ ཕྱི་ཁར་ཐོན་ཏེ་ རི་ཕག་གི་
ཤ་ ཁོ་ར་ཟ་ཚུགས་ཚུགས་ཟ། ཟ་མ་ཚར་མི་ཚུ་ ཁ་ོརའི་ཁྱིམ་ནང་ལུ་ 
ཁྱོསམ་སྦེ་འབག་ཡར་སོང་ནུག་གོ།  །།

ཨོ་ལ་གི་ལྟོ་མཆོད།

ཧེ་མ་ སྦལཔ་ཅིག་ རྡོ་ཕུ་ཅིག་གུ་ འཛེགས་སྦེ་ཉིནམ་བསྲོ་སྡོདཔ་ད་ 
ཨོ་ལ་ཅིག་འཕུར་འོངས་ཏེ་ འཐུ་འབག་ཡར་སོ་ནུག སྦལཔ་འདི་ 
ཤིང་གི་ཞལ་ལག་ཅིག་གུ་བཞག་སྦེ་ ཟ་ནི་འབདཝ་ད་ སྦལཔ་གིས་ 
དབའི་ ཁྱོད་གནས་སྐབས་ ག་ནི་ཡང་མིན་འདུག ཆུ་གི་མཐའ་
མར་འབག་སྟེ་ རྡོ་ལེབ་གུ་བཞག་སྦེ་ ཤ་ཁམ་ཏོག་གཅིག་ཟ་ ཆུ་
ཧུབ་ཐེངས་གཅིག་འཐུང་པ་ཅིན་ གཟུགས་ཁར་སྨན་འོང་ཟེར་སླབ་
ནུག།



76

76

དེ་ལས་ ཨོ་ལའི་མནོ་བསམ་ལུ་ཡང་ ཨིནམ་འདྲས་མནོ་སྟེ་ 
ཆུ་སྦོམ་ཅིག་གི་ མཐའ་མར་འབག་སྟེ་ རྡོ་ལེབ་ཅིག་གུ་བཞག་སྦེ་ 
ཟ་ནི་འབདཝ་ད་ སྦལཔ་གིས་ དབའི་ ཁྱོད་བླམ་དཀོན་མཆོག་གི་ 
བྱ་ཅིག་ཨིན་རུང་ ཁྱོད་ལུ་ ལྟོ་མཆོད་ཟེརཝ་རེ་ཡང་ གཏང་ནི་མེད་
སྦོ་ཟེར་སླབ་སླབཔ་མས། ཨོ་ལ་གིས་ ཡོད་ཡོད་ཟེར་ མིག་ཏོ་ཐང་
ར་བཙུམས་ཏེ་ ཁ་གནམ་ཁར་བསྒོར་སྦེ་ ཨ་ཨ་ ཟེར་སྡོདཔ་ད་ 
སྦལཔ་གིས་ པུ་ལུག་བཏང་སྟེ་ ཆུ་ནང་མཆོངས་སྦེ་ རྡོ་ལེབ་གྱི་
འོག་ལུ་ འཛུལ་སྡོད་སྡོདཔ་མས།

དེ་ལས་ ཨོ་ལ་གིས་ ད་འབདན་ ང་གིས་ སྦལཔ་འདི་ མཆོ་
ཏོ་ཐེངས་ཕོག་གཅིག་གིས་བསད་དེ་ ཟ་ནི་ཟེར་མནོ་སྟེ་ མིག་ཏོ་
བཙུམས་སྦེ་ མཆོ་ཏོ་ཤུགས་སྦེ་རྐྱབ་ད་ མཆོ་ཏོ་རྡོ་ལེབ་གུ་ ཀྲོག་
ཟེར་ཕོག་སྟེ་ མཆོ་ཏོ་ཆག་ལོག་སོ་ནུག མཆོ་ཏོ་ན་བའི་ཤུགས་
ཀྱིས་ ཨོ་ལ་ཡུདཔ་ཐེངས་ཅིག་ མིག་ཏོ་ར་བརྒྱངས་ཏེ་བལྟ་མ་
ཚུགས་པས། ཡུདཔ་ཅིག་ཁ་ལས་ བལྟཝ་ད་ སྦལཔ་ག་ཏེ་ཡང་
མེད་པར་ ཨོ་ལ་ཧམ་ཐལ་ཐལ་སྦེ་ ལུས་སོ་ནུག་གོ། །།

བུམོ་སེང་སེང་ལྷ་མོ།

ཧེ་མ་ གཡུས་ཅིག་ནང་ ཨཔ་དང་ ཨམ་ཅིག་ཡོདཔ་མས། ཁོང་
གཉིས་ལུ་ བུམོ་སེང་སེང་ལྷ་མོ་ཟེར་མི་ ཅིག་ཡོདཔ་མས། ཁོང་
གཉིས་ལུ་ ཨ་ལུ་ཟེར་རུང་ བུམོ་གཅིག་ལས་མེདཔ་ལས་ ཁོང་
གཉིས་ཀྱིས་ ཨ་རྟག་ར་ལེགས་ཤོམ་སྦེ་ བདག་འཛིན་འཐབ་
སྟེ་ བཞག་དོ་ཡོདཔ་ཨིན་མས། ཨཔ་དང་ཨམ་དེ་ལུ་ ཁྱིམ་གྱི་
མཐའ་མར་ བྱཱ་ཞིང་ལེ་ཤ་ཡོདཔ་མས། བྱཱ་ཞིང་དེ་ཚུ་ནང་ལུ་ བྱཱ་
འཚོ་སྟེ་བསྡུ་རནམ་ད་ ཁོང་གི་སྡོད་ས་འདི་ ནགས་ཚལ་གྱི་སྦོ་

ལོགས་ཁར་ འབད་ནི་འདི་གིས་ ཨ་རྟག་ར་ བྱ་ཚུ་གིས་ རེད་ཟ་
བར་འོང་དོ་ཡོདཔ་མས།

ཉིནམ་ཅིག་ ཨའི་གིས་ བུམོ་འདི་རེད་བལྟ་བར་གཏངམ་ད་ 
བྱ་ཚུ་གིས་ རེད་ག་ར་ཟ་ཚར་ནུག་ཟེར་ཨིན་མས། དེ་ལས་ བུམོ་
གིས་ ནུབ་ལས་མ་ཟ་ ཤར་ལས་ཟ་ཟེར་སླབ་སྟེ་ བྱ་ཚུ་ནུབ་ལས་
བདའ་བཏང་སྦེ་ བུམོ་འདི་ ཁྱིམ་ནང་ལོག་སོངམ་ད་ ཨཔ་དང་
ཨའི་གཉིས་ཆ་ར་ཁྱིམ་གྱི་ཐོག་ཁར་ འཛེགས་སྦེ་སྡོད་ནུག་ཟེར་
ཨིན་མས། དེ་ལས་ བུམོ་འདི་གིས་ ཨཔ་དང་ཨའི་གཉིས་ ག་
ཅི་འབདཝ་སྨོ་ཟེར་སླབ་ད་ ཨའི་གིས་བློ་མ་སླབ། ཁྱོད་ར་ལོག་སྟེ་ 
ཕར་ཞིང་ནང་ བྱ་བདའ་བར་སོང་ཟེར་སླབ་ནུག བུམོ་འདི་ ཞིང་
ནང་ལོག་འགྱོཝ་ད་ བྱ་དེ་ཚུ་གིས་ བྱཱ་གི་མགུ་ཏོ་སྤུད་དེ་ ཟ་སྡོད་
ནུག་ཟེར་ཨིན་མས།

དེ་ལས་ བུམོ་དེ་གིས་ བྱང་ལས་མ་ཟ་ ལྷོ་ལས་ཟ་ཟེར་སླབ་
ཞིནམ་ལས་ བྱ་ཚུ་བདའ་བཏང་སྟེ་ ལོག་ཁྱིམ་ནང་འགྱོཝ་ད་ ཨཔ་
དང་ཨའི་གཉིས་ཆ་ར་ ཁྱིམ་གྱི་ཐོག་ཁར་ཕྱགསམ་འཕྱག་སྟེ་ སྡོད་

ནུག་ཟེར་ཨིན་མས། བུམོ་དེ་གིས་ ཁྱེད་གཉིས་ ག་ཅི་འབདཝ་སྨོ་
ཟེར་འདྲིཝ་ད་ ཨཔ་དང་ཨའི་གཉིས་ཀྱིས་ ཁྱོད་ར་ཕར་ཞིང་ཁར་
སོང་སྦེ་ བྱཱ་ཚུ་ལེགས་ཤོམ་སྦེ་ བལྟ་ཟེར་སླབ་སྦེ་ ལོག་ཞིང་ནང་
བཏང་ད་ནུག ཞིང་ནང་ལྷོདཔ་ད་ བྱ་ཅིག་གིས་ བུམོ་ཁྱོད་རའི་
ཨཔ་དང་ཨའི་ གནམ་ཁར་འཕུར་ཡར་སོ་ཡི་ཟེར་སླབ་ད་ བུམོ་
སེང་སེང་ལྷ་མོ་འདི་ སྔུ་ཡི་སྔུ་ཡི་ར་ ཁྱིམ་ནང་སོང་སྟེ་བལྟཝ་ད་ 
ཨཔ་དང་ཨའི་གཉིས་ཆ་ར་ གནམ་ཁར་འཕུར་ཡར་སོ་ནུག་ཟེར་
ཨིན་མས།

ཡར་གནམ་ཁར་བལྟཝ་ད་ ཨ་ཅོ་ཟླ་དཀར་གྱི་རྒྱབ་ལས་ ཨཔ་
དང་ཨའི་ མཐོང་མཐོངམ་མས།  འདི་འཕྲོ་ལས་ བུམོ་འདི་ ཤིང་
སྦོམ་ཅིག་གུ་ འཛེགས་ཏེ་སླབ་སླབཔ་མས། བུམོ་སེང་སེང་ལྷ་མོ། 
།ཨཔ་དང་ཨའི་བདའ་མ་ཟུན། །ཤིང་ཆུང་ཀུ་མ་སྡོད་རིངམོ་ལུ་
འགྱུར། །ཟེར་སླབ་ད་ ཤིང་དེ་ཡང་རིངམོ་སྦེ་གྱུར་སོ་ནུག དེམ་
ཅིག་གི་བར་ན་ རྒྱབ་ཁ་ལས་སྲིནམོ་ཅིག་གིས་ བུམོ་ཟ་བར་འོང་
དེས་ཟེར་ཨིན་མས།

སྲིནམོ་དེ་གིས་ཡང་ ཤིང་གུ་འཛེགས་ཏེ་འོངསམ་ད་ བུམོ་དེ་
གིས་ བུམོ་སེང་སེང་ལྷ་མོ། །སྲིནམོ་གིས་བདའ་ཟུན་དོ། །ཨ་ཅོ་
ཟླ་དཀར་ནང་གི་ཨཔ་དང་ཨའི། །བལ་ཐག་མ་བཀོ་ལྕགས་ཐག་
བཀོ།། ཟེར་སླབ་ད་ ཨཔ་དང་ཨའི་གིས་ལྕགས་ཐག་ སིང་བཏང་
སྟེ་བཀོ་བཀོཝ་མས། བུམོ་དེ་ཡང་ ལྕགས་ཐག་ལུ་དཔྱངས་ཏེ་ 
གནམ་ཁ་ལུ་ཟླ་བའི་ནང་འཛུལ་སོ་ནུག།

དེ་ལས་ སྲིནམོ་དེ་གིས་ཡང་ ཨ་ཅོ་ཟླ་དཀར་ནང་གི་ ཨཔ་དང་
ཨའི། བལ་ཐག་མ་བཀོ་ལྕགས་ཐག་བཀོ་ཟེར་སླབ་ད་ ཨཔ་དང་
ཨའི་གིས་ ལྕགས་ཐག་མེན་པར་ བལ་ཐག་ཅིག་འཕེན་ཟེར་བཀ་ོ
བཏང་ནུག དེ་ལས་ སྲིནམོ་ཡང་བལ་ཐག་ལས་དཔྱངས་ཏེ་ ཡར་
གནམ་ཁར་ཟླ་བའི་ནང་ ལྷོད་དོ་ལྷོད་དོ་ཟེརཝ་ད་ བུམོ་སེང་སེང་ལྷ་
མོ་གིས་ སྐེད་པ་ལས་ཟོརཝ་བཏོན་ཏེ་ བལ་ཐག་འདི་ བཏོགས་
བཏངམ་ད་ སྲིནམོ་དེ་ ས་ཁར་བྱག་ད་ཁེམ་བུད་དེ་ ཤི་སོ་ནུག དེ་
ལས་ བུམོ་སེང་སེང་ལྷ་མོ་ ཨཔ་དང་ཨའི་གཅིག་ཁར་ ཨ་ཅོ་ཟླ་
དཀར་ནང་དགའ་ཏོག་ཏོ་སྦེ་ སྡོད་ནི་ཐོབ་ནུག་གོ།  །།

